ರಂಗ ಪರದೆಗಳು : ಶಬ್ದಪಾರಮಾರ್ಗಮಶಕ್ಯಂ
 ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರಮವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಅಂದರೆ: ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದುನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ. ಈ ವಿದ್ವತ್ ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿ, ಭಾಷಾನೀತಿ, ಭಾಷಾ ಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೀಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ ,ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ: ಕನ್ನಡ ದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೇವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ‘ರಂಗ ಪರದೆಗಳು’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದು ಕೊಟ್ಟಿರುವ ಶ್ರೀ ಜಿ.ಎಸ್. ಉಜನಪ್ಪ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ.ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ.ಸುಜ್ಞಾನ ಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.

ರಂಗ ಪರದೆಗಳು : ರಂಗ ಪರದೆಗಳ ಹಿನ್ನೆಲೆ
ನಾಟಕ ರಂಗಕಲೆಯೂ ಆಗಿದೆ. ಹಾಗೆ ಸಾಹಿತ್ಯ ಕೃತಿಯೂ ಆಗಿದೆ. ಶ್ರವ್ಯ ಕಲೆಯೂ ಆಗಿರುವಂತೆ ದೃಶ್ಯಕವೂ ಆಗಿದೆ. ಹೀಗಾಗಿ ನಾಟಕವೂ ಸಂಪೂರ್ಣ ಕಲೆಯಾಗಿ ಸಂಕೀರ್ಣವಾಗುತ್ತಾ ಸಾಗಿದೆ. ಪ್ರಾಚೀನ ಕಾಲದಿಂದ ನಾಟಕ ಸಾಹಿತ್ಯದ ಉಲ್ಲೇಖಗಳಿರುವಂತೆ. ರಂಗ ಪರದೆಯ ಕುರಿತು ಉಲ್ಲೇಖಗಳು ಸಿಕ್ಕಿರುತ್ತವೆ. “ವಿಜಯೋ ಪಚಿತ ನಾಟಕಕ್ಕೆ ಜವನಿಕೆಯೋಮ್ತಲೇ ರಜನಿ” ವಿಜಯದಿಂದ ಮುಗಿದ ರಣ ನಾಟಕಕ್ಕೆ ರಾತ್ರಿಯ ಜವನಿಕೆಯಂತು ಎಂಬ ರೂಪಕದಲ್ಲಿ “ಜವನಿಕೆ” ಅಂದರೆ ಪರದೆಯನ್ನು ಉಪಯೋಗಿಸುತ್ತಿದ್ದರೆಂದು ತಿಳಿದು ಬರುತ್ತದೆ. (ಕನ್ನಡ ರಂಗಭೂಮಿ ನಡೆದು ಬಂದು ದಾರಿ ಬಿ. ಪುಟ್ಟಸ್ವಾಮಯ್ಯ).
ನಿಜಗುಣ ಶಿವಯೋಗಿಗಳ ವಿವೇಕ ಚಿಂತಾಮಣಿಯಲ್ಲಿ “ನಾಟಕದೊಳ್ ದಿನ ದಿನಕ್ಕೆ ಅಭಿನಯಿಸಲ್‍ತಕ್ಕ ರಸಭಾವ ಸಂವಿಧಾನ ಆಶ್ರಮಗಳೆಂಬ ಚತುರ್ವಿಧ ಪ್ರಬಂಧಾಂಕಗಳಂ” ಎಂದು ಪ್ರಾರಂಭ ಮಾಡಿ ಮುಖ, ಕಣ್ಣು, ಹಸ್ತ ಪಾದಗಳ ಅಭಿನಯದ ಜೊತೆಗೆ ನಾಟಕದಂಕಗಳ ಉಲ್ಲೇಖವೂ ಇದೆ.
ಕ್ರಿ.ಶ. ೭ನೇ ಶತಮಾನದಿಂದ ಮುಂದೆ ರೋಮನ್ ರಂಗಭೂಮಿ ದೃಶ್ಯ ವೈಭವವನ್ನು ಸಾಧಿಸಿದ್ದರ ಬಗೆಗೆ ಕ್ರಿ.ಶ. ೧೫೦ರಲ್ಲಿ ದಾಖಲೆಯೊಂದು ದೊರಕಿದ್ದು ರಂಗದ ಮುಂಬದಿಯಲ್ಲಿರುವ ಬಿರುಕಿನಲ್ಲಿ ವಾದ್ಯಗಳೊಂದಿಗೆ ಪರದೆ ಕೆಳಗಿಳಿದು ಪ್ರದರ್ಶನದ ಅದ್ಭುತಲೋಕ ತೆರೆದುಕೊಳ್ಳುತ್ತಿತ್ತು ಎಂದಿದೆ. ಇಟಲಿಯವರು ಪ್ರಯೋಗಿಸಿದ ರಂಗಪರದೆಯ ಹೊಸ ಆಯಾಮಗಳನ್ನು ತೆರೆದಿಟ್ಟವು. ರಂಗ ಸಜ್ಜಿಕೆಯಲ್ಲಿ ದೂರದೃಷ್ಟಿ ಇಟ್ಟುಕೊಂಡು ಸೀನರಿಗಳ ರಚನೆಯನ್ನು ಮಾಡಿ ತಂತ್ರಗಳನ್ನು ಅನುಸರಿಸಿದರು. ರಂಗ ಪರದೆ ಜಾಲರಿಗಳ ಕಟ್ಟಡದ ಕಲ್ಪನೆಯನ್ನು ಮೂಡಿಸುತ್ತಿದ್ದವು. ರಂಗಭೂಮಿಯ ಅಂಕ ಪರದೆಯ ಕಲ್ಪನೆ ಇಂಗ್ಲೆಂಡ್ ಮತ್ತು ಯೂರೋಪಗಳಲ್ಲಿ ಮೂಡಿಬಂದಿತು. ಸುಮಾರು ೧೯ನೇ ಶತಮಾನದ ಉತ್ತರಾರ್ಧದಲ್ಲಿ ರಂಗಭೂಮಿಯಲ್ಲಿ ಅಂಕ ಪರದೆಗಳು ವಿಜೃಂಭಿಸತೊಡಗಿದವು. ರಂಗಭೂಮಿಯಲ್ಲಿ ಅಂಕ ಪರದೆಯ ಜೊತೆಗೆ ಪ್ರೇಕ್ಷಾಗೃಹವನ್ನು ಸುಮಾರು ಅರವತ್ತು ಅಗಲದಷ್ಟು ವ್ಯಾಪಿಸಿಕೊಂಡಿದ್ದು ಅಂಕ ಪರದೆಯ ಮೇಲ್ಭಾಗದ ಆಚೆಗೆ ಅಟ್ಟದಲ್ಲಿ ಪ್ರೇಕ್ಷಕರಿಗೆ ಕಾಣದಂತೆ ಕೆಲವರು ಕುಳಿತು ಪರದೆಗಳನ್ನು ಮೇಲೆ ಕೆಳಗೆ ಎಳೆಯುತ್ತಿದ್ದರು. ಇಂಗ್ಲೆಂಡ್ ರಂಗಭೂಮಿಯಿಂದ ಪರಿವರ್ತನೆ ಹೊಂದಿ ಪ್ರೇಕ್ಷಾಗೃಹವನ್ನು ಮುಖ್ಯವಾಗಿಟ್ಟುಕೊಂಡು ಇವುಗಳ ಜೊತೆಗೆ ಸಂಬಂಧದ ಬೆಸುಗೆ ನಿರ್ಮಾಣ ಮಾಡಿಕೊಂಡು ಪ್ರತ್ಯೇಕವಾಗಿ ಕವಲೊಡೆಯಿತು.
ಭಾರತೀಯ ಸಂಸ್ಕೃತಿಯ ಹಿನ್ನೆಲೆಯಲ್ಲಿ ನಮ್ಮ ರಂಗಭೂಮಿಯಲ್ಲಿ ಜಾನಪದ ವೃತ್ತಿ ಮತ್ತು ಹವ್ಯಾಸಿಗಳೆಂಬ ಪ್ರಬೇಧಗಳಿವೆ. ಆಯಾ ಪರಿಸರ ಮತ್ತು ಕಾಲ ಘಟ್ಟಕ್ಕೆ ತಕ್ಕಂತೆ ಪರಿವರ್ತನೆಯನ್ನು ಪಡೆಯುತ್ತಾ ರಂಗಭೂಮಿ ತನ್ನ ಜೀವಂತಿಕೆಯನ್ನು ಕಾಯ್ದುಕೊಂಡು ಬಂದಿದೆ. ಜಾನಪದ ರಂಗಭೂಮಿಯಲ್ಲಿ ಆಯಾ ಪ್ರದೇಶಕ್ಕೆ ತಕ್ಕಂತೆ ಜನಾನುರಾಗಿಯಾಗಿ ತನ್ನ ಸಾಂಸ್ಕೃತಿಕ ಹಿರಿಮೆ ಗರಿಮೆಯನ್ನು ಮೆರೆದು ಉಜ್ವಲ ಪರಂಪರೆಯನ್ನು ಉಳಿಸಿ ಬೆಳೆಸಿಕೊಂಡು ಬಂದಿದೆ. ಜನಪದ ರಂಗಭೂಮಿಯಲ್ಲಿ ಹಲವಾರು ಪ್ರಬೇಧಗಳು ಕವಲೊಡೆದಿದ್ದರೂ ಅದು ಇಂದಿಗೂ ಹೊಸತನವನ್ನು ಅಳವಡಿಸಿಕೊಂಡು ಬಂದಿದೆ. ಪ್ರಯೋಗದಿಂದ ಪ್ರಯೋಗಕ್ಕೆ ತನ್ನದೇಯಾದ ಮೆರಗನ್ನು ಹೊಂದಿದೆ. ದೊಡ್ಡಟ, ಸಣ್ಣಾಟ, ಶ್ರೀಕೃಷ್ಣ ಪಾರಿಜಾತ, ರಾಧಾನಾಟ. ದಾಸರಾಟದಂತಹ ಬಯಲಾಟಗಳು ಹಾಗೂ ಕರಾವಳಿಯ ಯಕ್ಷಗಾನ ನೋಡಿಕೊಂಡಾಗ ಇವುಗಳಿಗೆ ರಂಗಸಜ್ಜಿಕೆ, ರಂಗ ಪರದೆ. ರಂಗಪರಿಕಗಳು ಎಲ್ಲವೂ ರಂಗಭೂಮಿಯನ್ನು ಸುಸಜ್ಜಿತಗೊಳಿಸುತ್ತಿದ್ದರು. ಆದರೆ ಈ ಪ್ರಯೋಗಗಳು ಕೇವಲ ದಣಿದುಬಂದ ದೇಹಕ್ಕೆ ಮನಃಶಾಂತಿಯನ್ನು ಮನರಂಜನೆಯನ್ನು ನೀಡುವ ಚಟುವಟಿಕೆಗಳಿಗೆ ಮಾತ್ರ ಸೀಮಿತವಾಗಿರಲಿಲ್ಲ. ಇವುಗಳಲ್ಲಿ ಗ್ರಾಮೀಣ ಸಂವೇದನೆಯ ಪ್ರತಿಭೆಯುಳ್ಳವರು ಕಲಾವಿದರಾಗಿ ತಮ್ಮ ಅಭಿನಯ ಕೌಶಲ್ಯವನ್ನು ತೋರ್ಪಡಿಸುತ್ತಿದ್ದರು. ಜನಪದ ರಂಗಭೂಮಿಗೆ ಸಂಬಂಧಿಸಿದಂತೆ ತೊಗಲುಗೊಂಬೆಯಾಟ. ಗೊಂಬೆಯಾಟದಂತಹ ಪ್ರಯೋಗಗಳನ್ನು ನೋಡಿಕೊಂಡಾಗ ಪರದೆಯ ಮೇಲೆಯೇ ಪೌರಾಣಿಕ, ಐತಿಹಾಸಿಕ ಕಥೆಯ ಸಾರವನ್ನು ಜನಸಾಮಾನ್ಯರಿಗೆ ನೀಡಿ ದುಷ್ಟರಿಗೆ ಶಿಕ್ಷೆ ಶಿಷ್ಟರಿಗೆ ರಕ್ಷೆ ಎನ್ನುವ ಸೂಕ್ಷ್ಮ ಸಂದೇಶವನ್ನು ಸಾರುವ ಸ್ಪಷ್ಟ ಚಿತ್ರಣ ನಮ್ಮ ಕಣ್ಮುಂದೆ ನಿಲ್ಲುತ್ತದೆ.
ಜನಪದ ರಂಗಭೂಮಿಯಲ್ಲಿ ರಂಗಸಜ್ಜಿಕೆಯನ್ನು ನಿರ್ಮಾಣ ಮಾಡಬೇಕಾದರೆ ಕಟ್ಟಿಗೆಯ ಹಲಗೆಗಳನ್ನು ಬಂಡಿಯ ಗಾಲಿಗಳನ್ನು ಮತ್ತು ಖಾಲಿ ಡ್ರಮ್ಮುಗಳನ್ನು ಉಪಯೋಗಿಸುತ್ತಿದ್ದರು. ರಂಗದ ಮೇಲೆ ಪರದೆಯನ್ನು ಕಟ್ಟಿ ಬೆಳಕಿಗಾಗಿ ಎರಡೂ ಬದಿಯಲ್ಲಿ ಹಿಲಾಲುಗಳನ್ನು ಬಳಸುತ್ತಿದ್ದರು. ತದನಂತರ ಪೆಟ್ರೊಮ್ಯಾಕ್ಸ ಬಳಕೆ ಆರಂಭವಾಯಿತು.
ಸಂಸ್ಕೃತಿ ಮತ್ತು ಪಾಶ್ಚಾತ್ಯ ರಂಗಭೂಮಿಯ ನಾಟಕಗಳು ಕನ್ನಡಕ್ಕೆ ಅನುವಾದಗೊಂಡವು. ಉತ್ತರ ಕರ್ನಾಟಕದಲ್ಲಿ ಮರಾಠಿಗರ ನಾಟಕಗಳ ವಿರುದ್ಧ ಧ್ವನಿ ಎತ್ತಿದ ಶಾಂತಕವಿಗಳು ವೃತ್ತಿರಂಗಭೂಮಿಯ ಪಿತಾಮಹರಾದರು. ಪಾರ್ಸಿ ಕಂಪನಿಯಿಂದ ಪ್ರೇರಿತರಾದಂತಹ ಕನ್ನಡಿಗರು ವೃತ್ತಿರಂಗಭೂಮಿಯನ್ನು ಒಂದು ಉದ್ದಿಮೆಯನ್ನಾಗಿ ಮಾಡಿಕೊಂಡರು. ವೃತ್ತಿ, ರಂಗಭೂಮಿಯಲ್ಲಿ ಪೌರಾಣಿಕ. ಐತಿಹಾಸಿಕ, ಸಾಮಾಜಿಕ ನಾಟಕಗಳು ರಂಗ ಪ್ರಯೋಗಕ್ಕೆ ಸಿದ್ಧಗೊಂಡವು. ದಕ್ಷಿಣ ಕರ್ನಾಟಕದ ರಂಗಭೂಮಿ ರಾಜಾಶ್ರಯದಲ್ಲಿ ಸಾಗಿತ್ತು. ಉತ್ತರ ಕರ್ನಾಟಕದ ವೃತ್ತಿ ರಂಗಭೂಮಿ ಜನಾಶ್ರಯದಲ್ಲಿ ಮುಂದುವರಿಯಿತು. ಮೈಸೂರು ಅರಸರು ಕಲೆ, ಸಾಹಿತ್ಯ, ಸಂಸ್ಕೃತಿಗೆ ಉತ್ತೇಜನ ನೀಡಿದರು. ಆ ಒಂದು ಸಂದರ್ಭದಲ್ಲಿ ವರದಾಚಾರ್ಯರು, ಸುಬ್ಬಯ್ಯ ನಾಯ್ಡು, ಗುಬ್ಬಿ ವೀರಣ್ಣ ಉತ್ತರ ಕರ್ನಾಟಕದಲ್ಲಿ ಶಾಂತ ಕವಿಗಳಿಂದ ಹಿಡಿದು ಸಾಕಷ್ಟು ಕಂಪನಿಯ ಮಾಲೀಕರು ನಾಟಕ ಕಂಪನಿಗಳನ್ನು ಹುಟ್ಟು ಹಾಕಿದರು. ಕಂಪನಿಗಳು ತಮ್ಮದೇ ಆದ ನಾಟಕದ ಸಾಮಾನುಗಳನ್ನು ಹೊಂದಿರುತ್ತಿದ್ದವು. ಪ್ರಸಿದ್ಧ ಪೇಂಟರುಗಳಿಂದ (ನಾಟಕದ ಸೀನರಿಗಳನ್ನು ಬರೆಯುವ ಚಿತ್ರ ಕಲಾವಿದರನ್ನು ಪೇಂಟರ್‌ಗಳೆಂದು ಕರೆಯುತ್ತಿದ್ದರು) ತಮ್ಮ ಪರದೆಗಳನ್ನು ಬರೆಸುತ್ತಾ ಆಗಾಗ ನವೀಕರಿಸುತ್ತ ಹೊಸ ನಾಟಕಗಳಿಗೆ ಯೋಗ್ಯವಾದ ಹೊಸ ದೃಶ್ಯಗಳನ್ನು ಬರೆಸುತ್ತ ರಂಗಭೂಮಿಯ ಚಿತ್ರಕಲೆಯನ್ನು ಬೆಳೆಸಿದರು.
ಈ ಪ್ರಸಿದ್ಧ ಕಂಪನಿಗಳಲ್ಲದೆ, ಗ್ರಾಮೀಣ ಹವ್ಯಾಸಿ ನಾಟಕ ತಂಡಗಳಿಗಾಗಿ ನಾಟಕದ ಸಾಮಾನುಗಳನ್ನು ಬಾಡಿಗೆ ಕೊಡಲಿಕ್ಕಾಗಿಯೇ ಸಿದ್ಧ ಮಾಡಿರುತ್ತಿದ್ದರು. ಡ್ರಾಮಾಸೀನರಿ ಕಂಪನಿಗಳೂ ಅಲ್ಲಲ್ಲಿ ಇರುತ್ತಿದ್ದವು. ಪ್ರಸಿದ್ಧ ಕಂಪೆನಿಗಳ ಗುಣಮಟ್ಟದ ಸೀನರಿಗಳಂತೆಯೇ ಇವು ಇರುತ್ತಿದ್ದವು.
ಅಲ್ಲದೆ ಕಂಪನಿಗಳ ಹಾಗೂ ಬಾಡಿಗೆ ಡ್ರಾಮಾ ಸೀನರಿಗಳು, ಪೇಂಟರ್‌ಗಳು ಎರಡೂ ಕಡೆಯಲ್ಲಿ ತಮ್ಮ ಸೇವೆಯನ್ನು ನೀಡುತ್ತಿದ್ದರು. ಅದೇ ಜೀವನೋಪಾಯದ ಮಾರ್ಗವಾಗಿ ಅವರು ಪ್ರಸಿದ್ಧ ಕಲಾವಿದರಾಗಿ ಬಾಳುತ್ತಿದ್ದರು. ಇಳಕಲ್ಲು, ಗದಗ, ಹುಬ್ಬಳ್ಳಿ, ಮೈಸೂರು, ಬೆಂಗಳೂರು, ಮುಂತಾದೆಡೆಗಳಲ್ಲಿ ಇಂಥ ಪ್ರಸಿದ್ಧ ಪೇಂಟರುಗಳಿದ್ದರು. ಉತ್ತರ ಕರ್ನಾಟಕದಲ್ಲಿ ಪ್ರಸಿದ್ಧರಾಗಿದ್ದ. ಎ.ಕೆ.ಸ್ವಾಮಿ, ಕೊಲ್ಲಾಪುರದ ಶಿವರಾಮ, ಪೇಂಟರ, ಹುಬ್ಬಳ್ಳಿಯ ಡೊಂಗ್ರೆ, ತೀವೇಂದ್ರಮ್ಮಿನ, ಮುತ್ತುವೇಲು, ಗೋವಾದ ರಘುವೀರ ಪೇಂಟರ, ನರಸಿಂಹ ಪೇಂಟರ, ಬೋರಕರ ಪೇಂಟರ, ಕಲಾದಗಿ ಪೇಂಟರ (ಸೀತಾರಾಮ), ಮೈಸೂರಿನ ಪುಟ್ಟಸ್ವಾಮಿ, ಜನಾರ್ಧನ ಪೇಂಟರ, ಹಾವೇರಿಯ ರಾಮಚಂದ್ರ ಪೇಂಟರ, ಇಲಕಲ್ಲನ ಧೋತ್ರೆ, ಕೆಂಧೂಳಿ, ಮರೋಳ, ಕುಂಭಾರೆ, ಶಿಲ್ಪಾಚಾರ್, ಅಮೀನ್ ಪೇಂಟರ, ಚಿಲಕದ ವೆಂಕಣ್ಣ, ಟಿ.ಎಲ್. ಚಿಲ್ಲಾಳ, ತುಕಾರಾಮ ಬೊಕಿ, ಎಸ್.ಎಸ್. ಸನ್ನೂರ, ಜಗದೀಶ, ಕೊಪ್ಪರದ, ಸಿರ್ಸಿಪೇಂಟರ್, ರಾಯಚೂರ ಪೇಂಟರ, ಮೊದಲಾದವರನ್ನು ನೆನೆಯಬಹುದು.
ರಂಗಭೂಮಿ ಒಂದು ಪ್ರಭಾವಿ ಮಾದ್ಯಮವಾಗಲು ಕಾರಣ ನಾಟಕದ ಪ್ರಚಾರವನ್ನು ಕೂಡಾ ಕಂಪನಿಯವರು ಪೈಪೋಟಿಯ ಹಾಗೆಯೇ ಮಾಡುತ್ತಾ ಬಂದಿದ್ದಾರೆ. ಆಯಾ ಕಂಪನಿಯ ಪ್ರಮುಖ ಕಲಾವಿದರ ಭಾವಚಿತ್ರಗಳನ್ನು ನಿರ್ಮಿಸಿ ದೊಡ್ಡ ದೊಡ್ದ ಕಟೌಟ ಮಾಡಿ ಜಾತ್ರೆ ಉತ್ಸವಗಳಲ್ಲಿ ಅವುಗಳಿಗೆಲ್ಲ ದೀಪಾಲಾಂಕಾರ ಮಾಡಿ ಪ್ರೇಕ್ಷಕರಲ್ಲಿ ಕುತೂಹಲ ಕೆರಳಿಸುವಂತೆ ಮಾಡುವುದು ಅವರ ಪ್ರಮುಖ ಉದ್ದೇಶ. ಮೇಲಾಗಿ ಗ್ರಾಮೀಣ ಪ್ರದೇಶಗಳಲ್ಲಿ ಸುತ್ತಾಡಿ ಅನೌನ್ಸ್ ಮಾಡಿ ಹ್ಯಾಂಡ ಬಿಲ್ಲುಗಳನ್ನು ಹಂಚಿ ಅದ್ಧೂರಿಯ ಪ್ರಚಾರ ನೀಡಿ ನಾಟಕ ಪ್ರಯೋಗದತ್ತ ಜನಸಾಮಾನ್ಯರನ್ನು ಸೆಳೆಯುವದು ಇವರ ತಂತ್ರಗಾರಿಕೆ. ಪ್ರಮುಖ ರಸ್ತೆಗಳ ಗೋಡೆಯ ಮೇಲೆ ಪೇಂಟರ್‌ಗಳಿಂದ ನಾಟಕದ ಹೆಸರು ಬರೆಯಿಸಿ ಬೋರ್ಡ್, ಬ್ಯಾನರ್ ಕಟ್ಟಿಸಿ ಹೊಸ ಹೊಸ ನಾಟಕಗಳ ಪ್ರಯೋಗಗಳ ಕುರಿತು ದಾಖಲೆ ನೀಡುತ್ತಾರೆ. ಹೀಗೆ ಆಯಾ ಕಂಪನಿಯ ಮಾಲೀಕರು ಕೆಲವು ಪೇಂಟರುಗಳನ್ನು ತಮ್ಮ ಕಂಪನಿಯಲ್ಲಿಟ್ಟುಕೊಂಡು ಕಳೆಗುಂದಿದ ರಂಗಪರದೆಗಳಿಗೆ ಪುನಶ್ಚೇತನ ನೀಡುತ್ತಿದ್ದರು ರಂಗಪರಿಕರದ ನಿರ್ಮಾತೃಗಳು ಪ್ರತಿ ಕಂಪನಿಯಲ್ಲಿ ಇರುತ್ತಿದ್ದರು.
ಪರದೆ ನಿರ್ಮಾಣದ ಬಣ್ಣಗಳು
ಪರದೆ ಬರೆಯುವದರಲ್ಲಿ ಬಳಸುವ ಬಣ್ಣಗಳಿಗೆ ಲೇಕ್ ಕಲರ್ಸ್ ಎನ್ನುತ್ತಾರೆ. ಚೈನಾಬ್ಲೂ, ಅಜರ್ ಬ್ಲೂ, ಸ್ಕೈಬ್ಲೂ, ಡರ್ಕ್ ಗ್ರೀನ್, ಉಮರಾಲ್ಡ್ ಗ್ರೀನ್, ಕ್ರೀಮ್ಸನ್ ರೆಡ್, ಸ್ಕಾರ್ಲೆಡ್, ರೋಜ್ ಪಿಂಕ, ಮೆಂಜೆಟಾ, ಪರ್ಪಲ್ ವಾಯಲೆಟ್, ಮಿಡಲ್ ಕ್ರೋಂ, ಲೆಮನ್ ಕ್ರೋಂ, ಆರೇಂಜ್ ಕ್ರೋಂ, ರಾಸಿಯನ್ನಾ, ಬರಂಟ್ ಸಿಮನ್ನು ಟರ್ಕಿ, ಅಂಬರ್ ಮತ್ತು ಬಿಳಿ ಬಣ್ಣಕ್ಕಾಗಿ ವೈಲ್ ಜಂಕ ಪುಡಿ, ಲೇಕ್ ಕಲರ್ಸ್ ಹುಳುಕಿನ ರೂಪದಲ್ಲಿರುತ್ತವೆ. ಅವುಗಳನ್ನು ಬೇರೆ ಬೇರೆ ಮಣ್ಣಿನ ಬಟ್ಟಲುಗಳಲ್ಲಿ ನೀರಲ್ಲಿ ನೆನೆಹಾಕಿ ನಂತರ ನೀರನ್ನು ಮಾತ್ರ ಚೆಲ್ಲಿ ಕಟ್ಟಿಗೆಯ ಗುಣಕಗಳಿಂದ ಚೆನ್ನಾಗಿ ಅರೆಯಬೇಕು. ಇದು ಬೆಣ್ಣೆಯಿಂದ ನುಣ್ಣಗಾಗುವವರೆಗೆ ಅರೆಯಬೇಕು. ಇದಕ್ಕೆ ಮಾಧ್ಯಮವಾಗಿ ಬಳಸಿಕೊಳ್ಳಲು ಮೀನ್ ಸರಿ ಅಥವಾ ವಜ್ರ ಸರಿಯನ್ನು ನೀರಲ್ಲಿ ನೆನೆಹಾಕಿ ಚೆನ್ನಾಗಿ ಕುದಿಸಿ ಸಿದ್ಧಮಾಡಿಟ್ಟುಕೊಳ್ಳಬೇಕಾತ್ತದೆ. ಇದೂ ಒಂದು ಹದ. ಬಹಳ ನೀರಾಗಬಾರದು. ಬಹಳ ಮಂದವೂ ಆಗಬಾರದು. ಒಳ್ಳೆಯ ಹದವಿರುವ ಸರಿಯನ್ನು ಬಳಸಿ ಬರೆದ ಪರದೆಗಳ ಬಣ್ಣ ಎಷ್ಟೋ ದಿನಗಳವರೆಗೆ ಮಾಗದೇ ಉಳಿಯುತ್ತದೆ.
ಪರದೆಯ ಎತ್ತರ ೧೫ಅಡಿ. ಅಗಲ ೨೫ ರಿಂದ ೩೦ ಮಂಜೂರಪಾಟ ಬಟ್ಟೆಯನ್ನು ಹೊಲೆದು ಸಿದ್ಧಪಡಿಸಿದ ನಂತರದಲ್ಲಿ ವಿಶಾಲವಾದ ಸ್ಥಳದಲ್ಲಿ ಬಟ್ಟೆಯನ್ನು ತೂಗುಹಾಕಿ ಅಥವಾ ನೆಲದ ಮೇಲೆ ಹಾಕಿ ಅದರ ಮೇಲೆ ಚಿತ್ರ ಬಿಡಿಸುತ್ತಾರೆ. ಈ ಪರದೆಗಳಲ್ಲಿ ಉದ್ಯಾನವನ, ರಸ್ತೆ, ಜಂಗಲ್, ಮನೆ, ಸಾಮಾಜಿಕ ನಾಟಕಕ್ಕೆ, ಮಹಡಿಮನೆ, ಐತಿಹಾಸಿಕ ನಾಟಕಕ್ಕೆ, ದರ್ಬಾರ ಸೀನು, ಅರಮನೆ, ಮುಂತಾದ ದೃಶ್ಯಗಳನ್ನು ಚಿತ್ರಿಸುತ್ತಾರೆ. ನಾಟಕಾರರು ಈ ಎಲ್ಲಾ ದೃಶ್ಯಗಳನ್ನು ಗಮನದಲ್ಲಿ ಕಟ್ಟಿಕೊಂಡು ನಾಟಕಗಳನ್ನು ರಚಿಸುತ್ತಾರೆ. ಯಾವುದೇ ನಾಟಕ ಪ್ರಯೋಗಿಸುವ ಪೂರ್ವದಲ್ಲಿ ನಾಟಕದ ಸನ್ನಿವೇಶಗಳಿಗೆ ತಕ್ಕಂತೆ ದೃಶ್ಯಗಳನ್ನು ಅಳವಡಿಸಿಕೊಳ್ಳುವದು ನಾಟಕಕ್ಕೆ ಒಂದು ಮೆರಗು ನೀಡುತ್ತದೆ. ಕಂಪನಿಯ ಮಾಲೀಕರಾಗಲಿ ಅಥವಾ ಡ್ರಾಮಾ ಸೀನರಿ ಕಂಪನಿಗಳು ಬಾಡಿಗೆಯ ರೂಪದಲ್ಲಿ ನಾಟಕಕ್ಕೆ ಬೇಕಾಗುವ ರಂಗ ಪರಿಕರಗಳನ್ನು ನೀಡಬೇಕಾಗುತ್ತದೆ. ಒಂದು ಪರದೆ ನಿರ್ಮಾಣವಾಗಬೇಕಾದರೆ ಕನಿಷ್ಟ ಐದು ಸಾವಿರ ರೂಪಾಯಿಗಳು ವೆಚ್ಚವಾಗುತ್ತದೆ. ವೃತ್ತಿನಾಟಕ ಕಂಪನಿಯವರು ಇಂಥಹ ಹಲಾವರು ರಂಗ ಪರದೆಯ ಕಲಾಕಾರರನ್ನು ತಮ್ಮಲ್ಲಿರಿಸಿಕೊಂಡು ರಂಗಪರದೆಗಳನ್ನು ತಯಾರಿಸಿಕೊಳ್ಳುತ್ತಿದ್ದರು.
ರಂಗ ಪರದೆಯ ಕಲಾವಿದರು ಆಧ್ಯಾತ್ಮಿಕ ನಾಟಕಕ್ಕೆ ತಕ್ಕಂತೆ ದೇವಸ್ಥಾನದ ಚಿತ್ರಗಳನ್ನು ಚಿತ್ರಿಸುತ್ತಾರೆ. ಅವುಗಳಲ್ಲಿ ಪ್ರಚಲಿತವಿರುವ ದೇವಸ್ಥಾನವೆಂದರೆ ಹಂಪೆಯ ವಿರೂಪಾಕ್ಷ ಮತ್ತು ಬೇಲೂರಿನ ಚೆನ್ನಕೇಶವ ದೇವಸ್ಥಾನ ಚಿತ್ರಗಳು. ಕಲಾವಿದರು ರಂಗ ಪರದೆಗಳ ಮೇಲೆ ಕ್ಯಾಲೆಂಡರಗಳ ಮೇಲೆ ಇರುವ ಭಾವಚಿತ್ರಗಳನ್ನು ಸ್ಕೇಚ್ ಮಾಡಿ ಯಥಾರೀತಿಯಲ್ಲಿ ಚಿತ್ರ ಬಿಡಿಸುವದು ಅವರ ಕಲಾನೈಪುಣ್ಯತೆಗೆ ಸಾಕ್ಷಿಯಾಗುತ್ತದೆ. ಕೆಲವು ಕಲಾವಿದರು ವಿಭಿನ್ನ ರೀತಿಯ ಪರದೆಗಳನ್ನು ಸೃಷ್ಟಿಸಿ ಮನಮೋಹಕವಾಗಿ ಮಾಡುತ್ತಾರೆ. ಸರೋವರ, ಹೊಳೆ, ಗುಡ್ಡ, ನಿಸರ್ಗದ ರಹಷ್ಯ ಚಿತ್ರಗಳು, ಹಾಗೂ ಮಹಾಪಟ್ಟಣದ ಪ್ರದೇಶಗಳು ಮತ್ತು ಅವುಗಳ ಹೆದ್ದಾರಿಗಳು ಕಣ್ಣಿಗೆ ಕಟ್ಟುವಂತೆ ನಿಲ್ಲಿಸುತ್ತಾರೆ. ರಂಗದ ಎರಡೂ ಬದಿಯ ಕಟೌಟಗಳಿಗೆ ಕ್ಯಾಲೆಂಡರದಲ್ಲಿರುವ ಮಹಿಳೆಯರ ಭಾವ ಬಂಗಿಗಳನ್ನು ನೈಜವಾಗಿ ಚಿತ್ರಿಸಿ ಇವುಗಳಿಗೆ ಜೀವ ತುಂಬುತ್ತಾರೆ. ಹೀಗೆ ಅವರ ಕಲಾಭಿವ್ಯಕ್ತಿ ಜನಪ್ರಿಯತೆ ಪಡೆಯುತ್ತದೆ. ನಾಟಕ ಕಂಪನಿಯ ಪರದೆಯ ಮೇಲೆ ಕಂಪನಿಯ ಹೆಸರು ಹಾಗೂ ಮಾಲೀಕರು ಹೆಸರು, ನಾಟಕದ ಹೆಸರು, ಇಷ್ಟದೈವದ ಚಿತ್ರ ಕಂಡು ಬರುತ್ತದೆ.
ರಂಗ ಮಂದಿರಕ್ಕೆ ಬೆಂಕಿ
ಉತ್ತರ ಕರ್ನಾಟಕದಲ್ಲಿ ಗುಬ್ಬಿ ವೀರಣ್ಣನವರಂತೆ ರಂಗಭೂಮಿಯ ಶ್ರೀಮಂತಿಕೆಯ ವೈಭವವನ್ನು ಮೆರೆಸಿದ ಕೀರ್ತಿ ಸುಳ್ಳದ ದೇಸಾಯಿ ಶ್ರೀಶೈಲ ಮಲ್ಲಿಕಾರ್ಜುನ ನಾಟ್ಯ ಸಂಫು ಸುಳ್ಳ ಕಂಪನಿಗೆ ಸಲ್ಲುತ್ತದೆ. ಅದ್ಧೂರಿಯ ಹೊಸ ಹೊಸ ರಂಗ ಪರದೆಗಳು, ರಂಗ ಸಜ್ಜಿಕೆ, ರಂಗ ಪರಿಕರಗಳು, ಕಂಪನಿಯನ್ನು ನೋಡಿದ ತಕ್ಷಣ ಅತ್ಯಂತ ಆಕರ್ಷಕ ನಾಟಕ ಕಂಪನಿಯಾಗಿ ಬೆಳಕಿಗೆ ಬಂದಿತು. ಈ ಕಂಪನಿಯಲ್ಲಿ ಕೋಟೆಕಲ್ಲದ ಶ್ರೀ ಹೊಳೆಹುಚ್ಚೇಶ್ವರ ಮಠದ ಬಿಳಿಯ ಕುದುರೆ. ಕರನಂದಿಯವರ ತಿರುಗುವ ಮಂಚ, ಅದ್ಭುತ ದೀಪಾಲಂಕಾರ, ರಂಗ ಪ್ರೇಕ್ಷಕರನ್ನು ಮೋಡಿ ಮಾಡುವಂತಿತ್ತು.
ನಾಟ್ಯ ಕವಿಕೇಸರಿ ಕಂದಗಲ್ಲ ಹನುಮಂತರಾಯರು ರಚಿಸಿದ ಐತಿಹಾಸಿಕ ಕೊನೆಯ ನಾಟಕ “ವೀರ ರಾಣಿ ಕಿತ್ತೂರು ಚೆನ್ನಮ್ಮ” ಚೆನ್ನಮ್ಮನ ಐತಿಹಾಸಿಕ ಹಿನ್ನೆಲೆ ಹಾಗೂ ಅವಳ ಶೌರ್ಯ ಸಾಹಸಗಳ ಬಗೆಗೆ ಬೆಳಕು ಚೆಲ್ಲುವ ವಿಶಿಷ್ಟ ಕೃತಿಯಿದು. ಈ ನಾಟಕದ ಹಸ್ತಪ್ರತಿಯು ಇದೇ ಕಂಪನಿಯಲ್ಲಿ ಉಳಿದುಕೊಂಡಿತ್ತು.
ಬೈಲಹೊಂಗಲದ ವಿಶಾಲವಾದ ಬೈಲಲ್ಲಿ ಭವ್ಯವಾಗಿ ಹಾಕಿದ್ದ ರಂಗಭೂಮಿಗೆ ಬೆಂಕಿ ಹಚ್ಚಿದವರು ಹೊಟ್ಟೆಕಿಚ್ಚಿನ ದುಷ್ಟರು, ನಾಟಕ ಪ್ರಯೋಗ ಮುಗಿಸಿ ಉಂಡು ಖುಷಿಯಲ್ಲಿ ಕಲಾವಿದರು ಮಲಗಿದ್ದರು. ನಾಟಕ ಕಂಪನಿಗೆ ಬೆಂಕಿ ತಗುಲಿದುದನ್ನು ಕಂಡು ಹೌಹಾರಿದರು. ರಂಗ ಪರಿಕರಗಳನ್ನು ಹೊರಗೆ ತೆಗೆಯಲು ಪ್ರಯತ್ನಿಸುತಿದ್ದಂತೆ. ಬಿರುಗಾಳಿ ಬೀಸಿದ ರಭಸಕ್ಕೆ ಜ್ವಾಲೆಯು ತನ್ನ ಕೆನ್ನಾಲಿಗೆಯನ್ನು ಚಾಚಿಕೊಂಡಿತು. ಸಾಗವಾನಿ ಕಟ್ಟಿಗೆಯಿಂದ ತಯಾರಿಸಿದ ಫ್ರೇಮುಗಳು ಬೆಂಕಿಯಲ್ಲಿ ಬೆಂದು ಬೂದಿಯಾದವು. ದೇಸಾಯಿಯವರ ನಾಟಕಕ್ಕೆ ಹಾಕೆದ ಬಂಡವಾಳದೊಂದಿಗೆ ನಾಟಕಗಳಿಂದ ಹರಿದು ಬಂದ ಹಣವು ಭಸ್ಮವಾಯಿತು. ಈ ನಾಟಕದ ಸಹವಾಸವೇ ಸಾಕೆನ್ನುವ ರೀತಿಯಲ್ಲಿ ಕಠೋರ ನಿರ್ಣಯದೊಂದಿಗೆ ಕಂಪನಿ ಬಂದು ಮಾಡುವ ನಿರ್ಧಾರ ತಾಳಿದರು. ಆದರೆ ಬೈಲಹೊಂಗಲದ ಹಿರಿಯರು ಕಲಾವಿದರು, ಕಲಾಭಿಮಾನಿಗಳು ಸೇರಿ ತಮ್ಮೂರಲ್ಲಾದ ಈ ದುರ್ಘಟನೆಗೆ ವಿಷಾದ ವ್ಯಕ್ತಪಡಿಸಿ ಮಲ್ಲನಗೌಡ ದೇಸಾಯಿಯವರ ರಂಗಭೂಮಿಯ ಪ್ರೀತಿಯ ಒರತೆ ಬತ್ತದಂತೆ ಧೈರ್ಯ ತುಂಬಿದರು. ಅಲ್ಲದೆ ದೇಸಾಯಿಯವರಿಗೆ ಬೆಂಗಾವಲಾಗಿ ನಿಂತರು ಮುಂದೆ ೧೯೭೬-೭೭ರವರಗೆ ಬಾದಾಮಿ ಬನಶಂಕರಿ ಜಾತ್ರೆಯಲ್ಲಿ ನಡೆದ ಕ್ಯಾಂಪಿನಲ್ಲಿ ವ್ಯವಸ್ಥಿತವಾಗಿ ನಾಟಕ ನಡೆದು ದಿನೇ ದಿನೇ ವೃದ್ಧಿಗೊಳ್ಳತೊಡಗಿತು ಇದನ್ನು ಕಂಡು ಕೀರ್ತಿಗೆ ಕುಂದು ತರಲು ಯತ್ನಿಸಿದ ಸ್ಥಳೀಯ ರಾಜಕೀಯ ದಳ್ಳುರಿಗೆ ಪುನಃ ರಂಗಸಜ್ಜಿಗೆ ಬೆಂಕಿಗೆ ಆ ಹುತಿಯಾದುದು ನಾಟಕ ಕಂಪನಿಗೆ ಆದ ಎರಡನೇಯ ಆಘಾತ. ಇದರಲ್ಲಿ ನಾಟಕ ಕಂಪನಿಯ ಮಾಲೀಕರಾದ ದೇಸಾಯಿಯವರಿಗೆ ಹೆಚ್ಚು ಹಾನಿಯಾಗದೇ ನಾಟಕಕ್ಕೆ ಥೇಟರ ಹಾಕಿದ ಕಲಾವಿದರ ಆಶ್ರಯದಾತರೆಂದೇ ಕರ್ನಾಟಕದಲ್ಲಿ ಪ್ರಸಿದ್ಧಿ ಪಡೆದ ಗುಳೇದಗುಡ್ದದ ಶ್ರೀ ರಾಚಪ್ಪಣ್ಣ ಕರನಂದಿಯವರಿಗೆ ಹೆಚ್ಚು ಹಾನಿಯಾಯಿತೆಂದು ತಿಳಿದು ಬರುತ್ತದೆ. ಕರನಂದಿಯವರ ಪುತ್ರ ಬಸವರಾಜು ಕರನಂದಿಯವರನ್ನು ಸಂದರ್ಶಿಸಿದಾಗ ತಿಳಿಯಿತು. ಪುನಃ ಧಣಿಗಳು ಮುಂದೆ ತಮ್ಮ ಸಂಪತ್ತೆಲ್ಲವನ್ನು ಸುರಿದು ಬಾಗಲಕೋಟೆಯಲ್ಲಿ ಮತ್ತೆ ಕಂಪನಿ ತಲೆಯೆತ್ತಿ ನಿಲ್ಲುವಂತೆ ಮಾಡಿದರು.
ಗುಳೇದಗುಡ್ಡದ ಶ್ರೀ ರಾಮ ನಾಟ್ಯಸಂಘ ಹರದೊಳ್ಳಿ ಶ್ರೀಮಾರುತೇಶ್ವರ ಕಾರ್ತಿಕೋತ್ಸವದಂಗವಾಗಿ ಸಂಗಮೇಶ ಗುರವ ಕಪಟಗಿ ವಿರಚಿತ ವೀರ ಸಿಂಧೂರ ಲಕ್ಷ್ಮಣ ನಾಟಕ ಪ್ರಯೋಗಗೊಳ್ಳುತ್ತಿತ್ತು. ಬ್ರಿಟಿಷ್‌ರಿಗೆ ಸಿಂಹ ಸ್ವಪ್ನವಾಗಿದ್ದ ವೀರಸಿಂಧೂರ ಲಕ್ಷ್ಮಣ ಅಮ್ಮಾ ಎಂದು ಚೀರುತ್ತಾನೆ. ತುಳಸಿಗೇರಿ ಹನುಮಪ್ಪನನ್ನು ಕಪ್ಪರ ಪಡಿಯವ್ವನನ್ನು ಮನದಲ್ಲಿ ಸ್ಮರಿಸಿ ಕೊನೆಯುಸಿರೆಳೆಯುವ ಸಂದರ್ಭವದು. ಬ್ರಿಟೀಷ್ ಪೊಲೀಸ್ ವರಿಷ್ಠಾಧಿಕಾರಿ ಗಾರ್ಮ್‌ನ್ ಬಂದು ವೀರ ಸಿಂಧೂರ ಲಕ್ಷ್ಮಣ ಶೌರ್ಯ, ಸಾಹಸಗಳನ್ನು ನೆನಪಿಸಿಕೊಂಡು ಇಂಥ ವೀರ, ಶೂರ, ನಮ್ಮಲ್ಲಿ ಏನಾದರೂ ಹುಟ್ಟಿದ್ದರೆ ಅವನ ಪೋಟೊವನ್ನು ಮನೆಮನೆಯಲ್ಲಿ ಇಟ್ಟು ಪೂಜೆ ಮಾಡುತ್ತಿದ್ದೇವು. ಅಂಥ ವೀರ-ಧೀರನಿಗೆ ಶೆಲ್ಯೂಟ್ ಹೊಡೆಯುವ ಸಂದರ್ಭವದು. ವೀರ ಸಿಂಧೂರ ಲಕ್ಷ್ಮಣನಿಗೆ ಗುಂಡು ಬಿದ್ದ ತಕ್ಷಣ ಲಕ್ಷ್ಮಣ ಸತ್ತನೆಂದು ತಿಳಿದು ನಾಟಕ ಮುಗಿಯಿತು ಎಂದು ಭಾವಿಸಿ ಪರದೆ ಏಳೆಯುವ ರಂಗಕರ್ಮಿ ಅಂಕ ಪರದೆಯನ್ನು ಕೆಳಗಿಳಿಸುತ್ತಿರುವುದನ್ನು ಕಂಡು ಗಾರ್ಮ್‌ನ್ ಪಾತ್ರಧಾರಿಯಲ್ಲಿದ್ದ ನಾನು ಅಂಕ ಪರದೆಯ ಮುಂದೆ ನಿಂತು ಬೇಡರ ಬಂಟ, ಶೂರ ಶಾರ್ದೂಲ ಸಿಂಧೂರ ಲಕ್ಷ್ಮಣನಿಗೆ ಶೆಲ್ಯೂಟ್ ಹೊಡೆದಂತಾಗಿತ್ತು. ಗಾರ್ಮ್‌ನ್ ಪಾತ್ರಧಾರಿಯ ವೇಷಭೂಷಣಗಳನ್ನು ಕಳಚಿ ಮನೆಗೆ ಹೋಗುವ ಸಂದರ್ಭದಲ್ಲಿ ಕೆಲವರು ಭೇಟಿಯಾಗಿ “ಅಂಕ ಪರದೆ ಬಿದ್ದ ಮೇಲೆಯೂ ನೀವು ಮುಂದೆ ಸರಿಯುತ್ತ ಸಂಭಾಷಣೆ ಹೇಳುತ್ತ ಶೆಲ್ಯೂಟ್ ಹೊಡೆಯುತ್ತ ಮುಂದೆ ಬಂದಿರಲ್ಲ ನೀವು ಲಕ್ಷ್ಮಣನಿಗೆ ಶೆಲ್ಯೂಟ್ ಹೊಡೆದಿರೋ. ಅಥವಾ ನಮಗ ಬಂದು ಹೊಡೆದಿರೋ” ಎಂದು ಕೇಳಿದರು. ಅದಕ್ಕೆ “ನೀವು ತಿಳಿದುಕೊಂಡಂಗ ಐತಿ. ಪರದೆ ಬಿಡಾಂವ ನಾಟಕ ಮುಗಿತು ಅಂತ ತನ್ನ ಕೆಲಸ ತಾ ಮಾಡ್ಯಾನ” ಅದಕ್ಕೆ ಪ್ರತಿಯಾಗಿ “ನೀವರ ಬಿಟ್ಟಿರೇನು ನಮ್ಮ ಕೆಲಸ ನೀವು ಮಾಡಿ” “ಒಬ್ಬ ಕಲಾವಿದಾಗಿ ಏನು ಮಾಡಬೇಕಾಗಿತ್ತೋ ಅದನ್ನ ನಾ ಮಾಡೀನಿ ಅಷ್ಟೇ” “ಆದರೂ ನಿಮ್ಮ ಕಲಾ ನೈಪುಣ್ಯ ಮೆಚ್ಚುವಂಥದ್ದು. ನೀವು ಶೆಲ್ಯೂಟ್ ಹೊಡೆದದ್ದು. ಲಕ್ಷ್ಮಣಗ ಅಷ್ಟೇ ಅಲ್ಲ ಅದು ಎಲ್ಲರಿಗೂ ತಲುಪಿತು ನಾಟಕ ಭಾರಿ ಆತು” ಎಂದ ಅವನ ಮಾತು ಕೇಳ್ತಾ ಕೇಳ್ತಾ ನಾನು ಮುಂದೆ ಹೆಜ್ಜೆ ಹಾಕಿದೆ.
ರಂಗ ಪರದೆಗಳು : ರಂಗ ತಾಲೀಮು ಹಾಗೂ ರಂಗ ಪರದೆ
ಜಾತ್ರೆ ಉತ್ಸವಗಳಿಗೆ ನಾಟಕಗಳನ್ನು ಪ್ರಯೋಗಿಸುವವರು ತಿಂಗಳಾನುಗಟ್ಟಲೆ ತಾಲೀಮು ಮಾಡುತ್ತಾರೆ. ಅದಕ್ಕೆ ಹಾರ್ಮೋನಿಯಂ ಶಿಕ್ಷಕರು ನಾಟಕ ಮತ್ತು ಸಂಗೀತದ ನಿರ್ದೇಶನದ ಜವಾಬ್ದಾರಿ ಹೊತ್ತಿರುತ್ತಾರೆ. ಇಂಥವರನ್ನು ಮಾಸ್ತರ ಎಂತಲೂ ಗುರುತಿಸುತ್ತಾರೆ. ಕೆಲವು ಸಂದರ್ಭದಲ್ಲಿ ನಾಟಕಕಾರರೇ ತಮ್ಮ ನಾಟಕಗಳನ್ನು ಕಲಿಸಿ ಪ್ರಯೋಗಕ್ಕೆ ಅಳವಡಿಸುತ್ತಾರೆ. ನಾಟಕ ಪ್ರಯೋಗವು ಎರಡು, ಮೂರು ದಿವಸ ಇರುವ ಪೂರ್ವದಲ್ಲಿ ರಂಗತಾಲೀಮನ್ನು ಮಾಡುತ್ತಾರೆ. ರಂಗತಾಲೀಮು ಎಂದಾಕ್ಷಣ ಅದು ನಾಟಕ ಪ್ರಯೋಗದ ಪೂರ್ವ ಸಿದ್ಧತೆಯೆ ಆಗಿದೆ. ಹೀಗೆ ರಂಗತಾಲೀಮು ಗ್ರಾಮೀಣ ಪ್ರದೇಶಗಳಲ್ಲಿ ಹೆಚ್ಚು ಕಂಡುಬರುತ್ತವೆ. ಈ ರಂಗತಾಲೀಮಿನಲ್ಲಿ ಆದ ತಪ್ಪುಗಳನ್ನು ನಾಟಕ ಪ್ರಯೋಗಕ್ಕೆ ಮೊದಲು ತಿದ್ದಿಕೊಳ್ಳುವದು ಪ್ರಯೋಗದಲ್ಲಿ ಮತ್ತಷ್ಟು ಪರಿವರ್ತನೆ ಮಾಡಿಕೊಳ್ಳುವುದು. ಈ ಒಂದು ರಂಗ ತಾಲೀಮಕ್ಕೆ ಪ್ರೇಕ್ಷಕರು ನಾಟಕ ಪ್ರಯೋಗಕ್ಕೆ ಸೇರಿದಂತೆಯೇ ಸೇರುತ್ತಾರೆ. ಜಾತ್ರೆ, ಉತ್ಸವಗಳ ಸಂದರ್ಭದಲ್ಲಿ ನಾಟಕ ಪ್ರಯೋಗವಾಗುತ್ತಿದ್ದರೆ ರಂಗತಾಲೀಮನ್ನು ನೋಡಿ ಆನಂದಿಸಿದ ಪ್ರೇಕ್ಷಕರು ಇನ್ನು ಹೆಚ್ಚಿನ ಸಂಖ್ಯೆಯಲ್ಲಿ ಸೇರಲಿಕ್ಕೆ ಕಾರಣೀಭೂತರಾಗುತ್ತಾರೆ. ಕೆಲವು ಸಂದರ್ಭಗಳಲ್ಲಿ ರಂಗ ತಾಲೀಮನ್ನು ನೋಡಿದ ರಂಗಾಸಕ್ತರು ಜಾತ್ರೆಯ ಸಂದರ್ಭದಲ್ಲಿ ಪ್ರಯೋಗಗೊಳ್ಳುವ ನಾಟಕಗಳನ್ನು ನೋಡದೇಯೂ ಇರಬಹುದು. ಆದರೆ ಇಂಥ ಒಂದು ಪರಿಸರ ಗ್ರಾಮೀಣ ಮಟ್ಟದಲ್ಲಿ ಬೆಳೆದು ಬಂದದ್ದು ರಂಗಭೂಮಿಯ ಸ್ಪೂರ್ತಿಗೆ ಕಾರಣವೆನ್ನಬಹುದು. ಶ್ರೀ ರಾಮ ನಾಟ್ಯ ಸಂಘದಲ್ಲಿ ಭಸ್ಮೆಯವರು ರಚಿಸಿ ನಿರ್ದೇಶಿಸಿದ ನಾಟಕದ ರಂಗತಾಲೀಮು ವಿಜೃಂಭಣೆಯಿಂದ ಜರುಗಿತ್ತು. ಒಂದು ಪ್ರವೇಶದಲ್ಲಿ ಕಲಾವಿದ ಆಗಮಿಸಿ ನಿರ್ಗಮಿಸುವ ಸಂದರ್ಭ ಕಲಾವಿದ ತಪ್ಪು ಮಾಡಿದ ಆ ಸನ್ನಿವೇಶದಲ್ಲಿ ಭಸ್ಮೆಯವರು ಸಿಟ್ಟಿನಿಂದ ಬಂದು ಕಲಾವಿದನಿಗೆ ಕಪಾಳಕ್ಕೆ ಹೊಡೆದರು ಅವರಿಂದ ಬಡಿಸಿಕೊಂಡ ಕಲಾವಿದ ತನ್ನ ತಪ್ಪನ್ನು ನೆನಪಿಸಿಕೊಂಡ ಅ ಕಲಾವಿದ ಭಸ್ಮೆಯವರಿಗೆ ಯಾರು ಉತ್ತರವೂ ನೀಡದೆ ತಲೆ ತಗ್ಗಿಸಿದ ಆದರೆ ನಾಟಕ ನೋಡಲು ಕುಳಿತಿದ್ದ ಹಿರಿಯರು ತಕರಾರು ಮಾಡಿದರು. ರಂಗ ಪರದೆಯ ಮುಂದೆ ನಿಂತು ಹೊಡೆದದ್ದು ಸರಿಯೇ? ನೀವೂ ಏನೆ ಮಾರ್ಗದರ್ಶನ ನೀಡಿದರೂ ನಂತರ ನೀಡಿ ಈ ರೀತಿ ವರ್ತಿಸುವದು ಸರಿಯಲ್ಲ ಎಂಬುದು ಅವರವಾದ ಭಸ್ಮೆಯವರಿಗೆ ಅದನ್ನು ಸಹಿಸಲಾಗದೆ ಆ ರೀತಿ ವರ್ತಿಸಿದ್ದರು ಮತ್ತೊಂದು ರಸ್ತೆ ಪರದೆ ಬಿದ್ದ ಮೇಲೆ ಈ ಘಟನೆ ಜರುಗಿದ್ದರೆ ಅದು ಏನೂ ಅನಿಸುತ್ತಿರಲಿಲ್ಲ. ಭಸ್ಮೆಯವರೂ ಕೂಡಾ ಸಮಾಧಾನ ತಂದು ಕೊಂಡು ಸುಮ್ಮನಾದರು. ಮತ್ತೊಂದು ಮುಖ್ಯ ಸನ್ನಿವೇಶ ಸಂದರ್ಭದಲ್ಲಿ ಮನೆಯ ಪ್ಲಾಟಿನ ಸನ್ನಿವೇಶದಲ್ಲಿ ಹೊರಗಿನಿಂದ ಬರಬೇಕಾಗಿದ್ದ ನಾಯಕ ಒಳಗಿನಿಂದಲೇ ಪ್ರವೇಶ ಮಾಡಿದ. ಸನ್ನಿವೇಶ ಮುಗಿದ ಮೇಲೆ ಮನೆಯ ಒಳಗೆ ಪ್ರವೇಶಿಸುವ ಸಂದರ್ಭಕ್ಕೆ ಹೊರಗೆ ಹೊರಟ. ಭಸ್ಮೆಯವರಿಗೆ ತಾಲೀಮಿನಲ್ಲಿ ಎಷ್ಟು ತಿಳಿಸಿ ಹೇಳಿದರೂ ಕಲಾವಿದರು ತಪ್ಪು ಮಾಡುತ್ತಿರುವುದು ಸಹಿಸಿಕೊಳ್ಳಲಿಕ್ಕಾಗಿಲಿಲ್ಲ. ರಂಗನಿರ್ದೇಶನದಲ್ಲಿ ಭಸ್ಮೆಯವರು ಬಹಳ ಶಿಸ್ತಿನಿಂದ ವರ್ತಿಸುತ್ತಿದ್ದರು. ಕಲಾವಿದರು ತಪ್ಪು ಮಾಡಿದಾಗ ಕೈಯಲ್ಲಿರುವ ಬಡಿಗೆಯಿಂದ ಹೊಡೆದರೆ ಬಡಿಗೆ ಮೂರು ತುಂಡಾಗುತ್ತಿತ್ತು. ಅಭಿನಯದಲ್ಲಿ ನೈಜತೆ ಬರಬೇಕು. ಕಲಾವಿದರು ಆ ಪಾತ್ರವೇ ತಾವಾಗಿ ಅಭಿನಯಿಸಬೇಕು. ಅವರಲ್ಲಿ ತನ್ಮಯತೆ ಮೂಡಿ ಬರಬೇಕು. ಆ ನಾಟಕಕ್ಕೆ ಸಂಬಂಧಿಸಿದಂತೆ ರಂಗ ಪರದೆಗಳು ದೃಶ್ಯದ ಪರಿಕರಗಳು ಸಿದ್ದವಿರಬೇಕು, ಯಾವ ತೊಂದರೆಯೂ ಆಗಬಾರದು. ಒಮ್ಮೆ ಅಂಕಪರದೆ ಸರಿದ ಮೇಲೆ ನಾಟಕ ಯಶಸ್ವಿಯಾಗಿ ಪ್ರಯೋಗಗೊಂಡು ಪ್ರೇಕ್ಷಕರಲ್ಲಿ ಬೆರಗು ಹುಟ್ಟಿಸುವಂತಿರಬೇಕು. ಎಂಬುದು ಅವರ ಅಭಿಲಾಷೆ. ಶ್ರೇಷ್ಠ ನಾಟಕಕಾರರಾದ ಭಸ್ಮೆಯವರಿಗೆ ಗ್ರಾಮೀಣ ಪರಿಸರದಲ್ಲಿ ಸಾಕಷ್ಟು ಕಲಾವಿದರನ್ನು ನಿರ್ಮಾಣ ಮಾಡಿದರು. ಅವರಿಗೆ ರಂಗಭೂಮಿಯ ಪ್ರಜ್ಞೆ ತುಂಬಿದರು. ರಂಗ ತಾಲೀಮಿನ ಸಂದರ್ಭದಲ್ಲಿ ಕಲಾವಿದರು ಮತ್ತು ಭಸ್ಮೆಯವರ ನಡುವೆ ವಾಗ್ವಾದ ಬೆಳೆದು ತಮ್ಮ ಹಸ್ತಪ್ರತಿ ನಾಟಕವನ್ನು ಹರಿದು ಹಾಕಿ ಹೊರಟು ಹೋಗಿದ್ದಾರೆ. ಮುಂದೆ ಎರಡೇ ದಿನದಲ್ಲಿ ನಾಟಕವಿರುವುದರಿಂದ ಮತ್ತೆ ಹಗಲುರಾತ್ರಿ ಕುಳಿತು ನಾತಕದ ಹಸ್ತಪ್ರತಿಯನ್ನು ಸಿದ್ಧಪಡಿಸಿದ ಸಂದರ್ಭವನ್ನು ಮರೆಯುವ ಹಾಗಿಲ್ಲ.
ರಂಗ ಮಂದಿರದ ವಿವರ
ಉತ್ತರ ಕರ್ನಾಟಕದ ವೃತ್ತಿ ರಂಗಭೂಮಿಯ ಕಂಪನಿಗಳು ನಾಟಕಗಳನ್ನು ಪ್ರಯೋಗಿಸುವ ಸಂದರ್ಭದಲ್ಲಿ ತಮ್ಮ ರಂಗಮಂದಿರದ ವಿನ್ಯಾಸವನ್ನು ತಯಾರಿಸಿ ಕೊಳ್ಳುತ್ತಿದ್ದರು.
	೦೧. ಒಟ್ಟು ರಂಗಮಂದಿರ
	೧೦೦ x ೫೦ ಅಡಿ

	೦೨. ನೇಪಥ್ಯ ಹಾಗೂ ಡ್ರೆಸ್ ರೂಂ
	೫೦ x ೧೦ ಅಡಿ

	೦೩. ರಂಗ ೩
	೫ x ೨೨ ಅಡಿ

	೦೪. ವಾದ್ಯಗೋಷ್ಠಿ
	೧೫ x ೫ ಅಡಿ

	೦೫. ಕುರ್ಚಿಗುಂಡಿ ೨
	೫ x ೪೦ ಅಡಿ

	೦೬. ಬಾಜೂ ಕಟ್ಟಿ – ಅ
	೨೫ x ೫ ಅಡಿ

	೦೭. ಬಾಜೂ ಕಟ್ಟಿ – ಬ
	೨೦ x ೫ ಅಡಿ

	೦೮. ಚಾಪೆ ಪುರುಷರಿಗೆ
	೩೫ x ೫೦ ಅಡಿ

	೦೯. ಚಾಪೆ ಮುಂಭಾಗ. ವೇಶ್ಯಾ ಸ್ತ್ರೀಯರಿಗೆ
	೧೫ x ೬ ಅಡಿ

	೧೦. ಚಾಪೆ ಹಿಂಭಾಗ. ಕುಲೀನ ಸ್ತ್ರೀಯರಿಗೆ
	೧೫ x ೬ ಅಡಿ

	೧೧. ನೆಲ ಪುರುಷರಿಗೆ
	೩೫ x ೫೫ ಅಡಿ

	೧೨. ನೆಲ ಸ್ತ್ರೀಯರಿಗೆ
	೩೫ x ೧೩ ಅಡಿ


ರಂಗಮಂದಿರದ ವಿವರಗಳನ್ನು ಗಮನಿಸಿದಾಗ
೧. ಪ್ರಮುಖ ಪ್ರವೇಶ ದ್ವಾರ
೨. ನೆಲಕ್ಕೆ ಹೋಗುವ ದ್ವಾರ
೩. ಚಾಪೆಗೆ ಹೋಗುವ ದ್ವಾರ
೪. ನೇಪಥ್ಯಕ್ಕೆ ಹೋಗುವ ದ್ವಾರ
೫. ಪುರುಷರ ಶೌಚಾಲಯ
೬. ಸ್ತ್ರೀಯರ ಶೌಚಾಲಯ
೭. ನೆಲ-ಮಹಿಳೆಯರೆಗಾಗಿ
೮. ನೆಲ-ಪುರುಷರಿಗಾಗಿ
೯. ಚಾಪೆ-ಕುಲೀನ ಸ್ತ್ರೀಯರಿಗಾಗಿ
೧೦. ಚಾಪೆ-ಕುಲೀನ ಸ್ತ್ರೀಯರಿಗಾಗಿ
೧೧. ಚಾಪೆ-ವೇಶ್ಯೆಯರಿಗಾಗಿ
೧೨. ಬಾಜೂ ಕಟ್ಟೆ-ಅ
೧೩. ಬಾಜೂ ಕಟ್ಟೆ-ಬ
೧೪. ಕುರ್ಚಿಗುಂಡಿ
೧೫. ವಾದ್ಯಗೋಷ್ಠಿ
೧೬. ಬೆಳಕು ನಿಯಂತ್ರಣಕೋಣೆ
೧೭. ರಂಗಮಂಟಪ
೧೮. ನೇಪಥ್ಯ (ಬಣ್ಣದಮನೆ)
೧೯. ಡ್ರೆಸ್ ರೂಂ.
೨೦. ರಂಗ ಚೌಕಟ್ಟು (ಅಂಕ ಪರದೆ)
೨೧. ರಂಗಕ್ಕೆ ಪ್ರವೇಶ ದ್ವಾರ
೨೨. ಟಿಕೆಟ್ ಕಿಟಕಿ-೧
೨೩. ಟಿಕೆಟ್ ಕಿಟಕಿ-೨
ಹೀಗೆ ಅವರದೇ ಆದ ತಾಂತ್ರಿಕ ಹಾಗೂ ವಾಸ್ತು ವಿನ್ಯಾಸವಿರುವುದನ್ನು ಗಮನಿಸಬೇಕು. ಆಟದ ಹಾಗೂ ಜಾಗದ ಅಗತ್ಯ ದಂತೆ ಇದನ್ನು ನಿರ್ಮಿಸಿಕೊಳ್ಳುತ್ತಿದ್ದರು.
ರಂಗ ಪರದೆಗಳು : ಡ್ರಾಮಾ, ಸೀನರಿಜ್ ಮತ್ತು ಪೆಂಡಾಲ್ ಕಾಂಟ್ರಾಕ್ಟರ್
ಗುಳೇದಗುಡ್ದದಲ್ಲಿ ಸುಮಾರು ನಲವತ್ತು ವರ್ಷಗಳ ಹಿಂದಿನಿಂದ ರಂಗ ಚಟುವಟಿಕೆಗಳಿಗಾಗಿಯೇ ನಿರ್ಮಾಣವಾದ ಕರನಂದಿಯವರ ರಂಗಮಂದಿರಕ್ಕೆ ತನ್ನದೇ ಆದ ಪರಂಪರೆ ಇದೆ. “ಕರನಂದಿ” ಮನೆತನವು ರಂಗಸೇವೆಗಾಗಿಯೇ ತಮ್ಮ ಬದುಕನ್ನು ಮೀಸಲಾಗಿಟ್ಟ ವಿಶಿಷ್ಟ ಕುಟುಂಬ. ಇದರ ಹಿರಿಯರಾದ ಗುರುಶಾಂತಪ್ಪ ಕರನಂದಿಯವರು ಪೌರಾಣಿಕ ನಾಟಕಗಳ ಪಾತ್ರಗಳಿಗೆ ಬೇಕಾಗುವ ಜರಿವಸ್ತ್ರಗಳನ್ನು, ಕಿರೀಟ, ನಡುಪಟ್ಟಿ, ಗದೆ ಮುಂತಾದವುಗಳನ್ನು ಸ್ವತಃಮನೆಯಲ್ಲಿ ತಯಾರಿಸಿ ಊರಿಂದೂರಿಗೆ ಹೋಗಿ ಮಾರಿ ಬರುತ್ತಿದ್ದರು. ಇದು ಅವರ ವೃತ್ತಿಯಾಗಿತ್ತು. ನೆರಯ ರಾಜ್ಯವಾದ ಆಂಧ್ರ ಪ್ರದೇಶಕ್ಕೂ ಅವರು ವ್ಯಾಪಾರಕ್ಕಾಗಿ ಹೋಗುತ್ತಿದ್ದರಂತೆ. ಅನಂತಪೂರ ಅವರು ಮೇಲಿಂದ ಮೇಲೆ ಮಾರಾಟಕ್ಕೆ ಹೋಗುವ ಪಟ್ಟಣ, ಅಲ್ಲಿಯ ಭಾಷೆ ಇವರಿಗೆ ಬರದಿದ್ದರೂ ತಾವು ವ್ಯಾಪಾರಕ್ಕಾಗಿ ತಂದ ವಸ್ತುಗಳನ್ನು ಸ್ವತಃ ಧರಿಸಿಕೊಂಡು ಬೀದಿ ಬೀದಿಗಳಲ್ಲಿ ಹೋಗುತ್ತಿದ್ದರಂತೆ. ನಾಟಕಪ್ರಿಯ ಜನ ಅವರು ಹತ್ತಿರ ಬಂದು ಅವುಗಳ ಬೆಲೆ ವಿಚಾರಿಸಿ ಖರೀದಿಸುತ್ತಿದ್ದರಂತೆ ಈ ಪ್ರಸಂಗವನ್ನು ಗುರುಶಾಂತಪ್ಪನವರ ಮೊಮ್ಮಗ ಬಸವರಾಜ ಅತ್ಯಂತ ಸ್ವಾರಸ್ಯಕರವಾಗಿ ಹೇಳುತ್ತಾರೆ.
ಗುರುಶಾಂತಪ್ಪನವರು ಕರನಂದಿ ಅವರು ತರುವಾಯ ಅವರ ಮಗ ರಾಚಪ್ಪ ಕಲಾವಿದರ ತೊಂದರೆಗಳನ್ನರಿತು ಸ್ವತಃರಂಗಮಂದಿರವನ್ನು ನಿರ್ಮಾಣ ಮಾಡಬೇಕೆಂದು ಮನಸ್ಸಿನಲ್ಲಿ ಅಂದುಕೊಂಡು ಅದರಂತೆಯೇ ೧೯೬೧-೬೨ರ ವೇಳೆಗೆ ಶ್ರೀಧನಲಕ್ಷ್ಮೀ ರಂಗಮಂದಿರ”ವೆಂಬ ಹೆಸರಿನ ರಂಗಮಂದಿರವನ್ನು ಪ್ರಾರಂಭಿಸಿದರು. ಪ್ರಾರಂಭಕ್ಕೆ ಈ ರಂಗಮಂದಿರದಲ್ಲಿ ಪಡೆಸೂರ ಕಂಪನಿ (ಹಡೆದವ್ವ ಪ್ರಥಮ ಪ್ರಯೋಗ) ಬ್ಯಾಡಗಿ ಕಂಪನಿ (ಕೊಂಡು ತಂದ ಗಂಡು) ಗಂದಿಗ್ವಾಡ ಕಂಪನಿ (ಗಂಡನ ಮಾನ) ತಿರ್ಲಾಪೂರ ಕಂಪನಿ ಮೊದಲಾದ ನಾಟಕ ಕಂಪನಿಗಳು ತಮ್ಮ ನಾಟಕಗಳನ್ನು ಪ್ರದರ್ಶಿಸಿದವು.
ಕರನಂದಿಯವರು ತಮ್ಮ ರಂಗಮಂದಿರಕ್ಕೆ ಮೊದಲಿದ್ದ “ಶ್ರೀಧನಲಕ್ಷ್ಮೀ ರಂಗಮಂದಿರ” ವೆಂಬ ಹೆಸರನ್ನು ಬದಲಿಸಿ “ಶ್ರೀ ಶಿವಕೃಪಾ ರಂಗಮಂದಿರ” ವೆಂದು ಪುನರ್ ನಾಮಕರಣ ಮಾಡಿಕೊಂಡರು, (೧೯೭೦) ಆಗ ಗೋಕಾಕ ಕಂಪನಿ (ಸಂಪತ್ತಿಗೆ ಸವಾಲ್) ಗುಡಗೇರಿ ಕಂಪನಿ, ಕೆ.ಬಿ.ಆರ್. ಡ್ರಾಮಾ ಕಂಪನಿ. ಅರಿಶಿಣಗೋಡಿ ಕಂಪನಿ, ಸುಳ್ಳ ದೇಸಾಯಿ ಕಂಪನಿ, ಗುಬ್ಬಿ ಕಂಪನಿ, ಮಾಸ್ಟರ್ ಹಿರಣ್ಣಯ್ಯ ಕಂಪನಿ, ಯೋಗಾನರಸಿಂಹ ಅವರ ಚಂದ್ರೋದಯ ನಾಟ್ಯ ಸಂಘ. ಸ್ತ್ರೀ ನಾಟ್ಯ ಮಂಡಳಿ ಬೆಂಗಳೂರು, ಚಿತ್ರದುರ್ಗ ಕುಮಾರಸ್ವಾಮಿ ಕಂಪನಿ, ಗದಗದ ಪಂ. ಪಂಚಾಕ್ಷರಿ ಗವಾಯಿಗಳ ಕಂಪನಿ, ಏಣಗಿ ಬಾಳಪ್ಪನವರ ಕಂಪನಿ, ಪ್ರಕಾಶ ಕಡಪಟ್ಟಿ ಕಂಪನಿ ಹಾಲಾಪುರ ಅಮರೇಶ್ವರ ಕಂಪನಿ ಹೀಗೆ ನೂರಾರು ನಾಟಕ ರಂಗಮಂದಿರದಲ್ಲಿ ಸಾವಿರಾರು ಅಂದಿನಿಂದ ಹಿಡಿದು ಇಂದಿನವರೆಗೂ ಸ್ಥಳೀಯ ಶಿವಕೃಪಾ ರಂಗಮಂದಿರದಲ್ಲಿ ಸಾವಿರಾರು ನಾಟಕಗಳು ರಂಗ ಪ್ರದರ್ಶನ ಕಂಡಿವೆ. ಹವ್ಯಾಸಿ ತಂಡಗಳು ಸಹ ನಾಡಿನ ವಿವಿಧ ಮೂಲೆಗಳಿಂದ ಇಲ್ಲಿಗೆ ಬಂದು ತಮ್ಮ ರಂಗ ಪ್ರದರ್ಶನ ಮಾಡಿವೆ. ನೀನಾಸಂ, ಅಶೋಕ ಬಾದರದಿನ್ನಿ ತಂಡ, ಜ್ಯೂನಿಯರ್ ರಾಜಕುಮಾರ ತಂಡ, ಕಂದಗಲ್ ಹನುಮಂತರಾಯರ ನಾಟಕಗಳ ನಾಟಕೋತ್ಸವ ಸ್ಪರ್ಧೆ, ರಂಗ ಚಿಂತನ ಕಲಾಬಳಗ ಗುಳೇದಗುಡ್ದ, ರಂಗ ಸಮೂಹ ಬಾಗಲಕೋಟ, ಇವು ಮುಖ್ಯ ಹವ್ಯಾಸಿ ತಂಡಗಳಾಗಿವೆ.
ದಿವಂಗತ ರಾಚಪ್ಪ ಕರನಂದಿಯವರು ವೃತ್ತಿರಂಗಭೂಮಿಯ ಮತ್ತು ಹವ್ಯಾಸಿ ರಂಗಭೂಮಿಯ ರಂಗ ಪರಿಕರದಲ್ಲಿ ಒಟ್ಟು ರಂಗಭೂಮಿಗೆ ಅವರು ಸಲ್ಲಿಸಿದ ಅಮೋಘ ಸೇವೆಯನ್ನು ಗಮನಿಸಿದಾಗ ಇವರ ರಂಗ ಪರಿಕರಗಳನ್ನು ಬಾಡಿಗೆಯಿಂದ ಬಳಸಿಕೊಂಡ ರಾಜ್ಯದ ಸಮಸ್ತ ರಂಗಭೂಮಿಯ ಮಾಲೀಕರು ಇವರಿಗೆ ಕೊಡಬೇಕಾದ ಬಾಡಿಗೆಯ ಹಣವನ್ನು ಪ್ರಾಮಾಣಿಕ ರೀತಿಯಲ್ಲಿ ಕೊಟ್ಟಿದ್ದರೆ, ಅವರು ಬಂಗಾರದ ಮನೆ ಕಟ್ಟಿಸುತ್ತಿದ್ದರು.
ನಾಟಕ ಪ್ರಯೋಗಗಳಿಗೆ ರಂಗ ಪರಿಕರಗಳನ್ನು ಬಾಡಿಗೆ ರೂಪದಿಂದ ನೀಡುವ ಡ್ರಾಮಾ, ಸೀನರಿಜ್ ಮತ್ತು ಪೆಂಡಾಲ ಕಾಂಟ್ರಾಕ್ಟರ್ ನಾಡಿನ ತುಂಬ ಕಂಡು ಬರುತ್ತಾರೆ. ಇಂಥವರು ಗ್ರಾಮೀಣ ರಂಗಭೂಮಿಯ ಜೀವಂತಿಕೆಗೆ ಜೀವನಾಡಿಯಾಗಿದ್ದಾರೆ.
ಕಲೆ ಎಲ್ಲರನ್ನು ಕೈ ಮಾಡಿ ಕರೆಯುತ್ತದೆ. ಅವರಲ್ಲಿ ಕೆಲವರನ್ನು ಮಾತ್ರ ಆರಿಸಿಕೊಳ್ಳುತ್ತದೆ. ಹೀಗೆ ಕಲೆ ಕೆಲವರಿಗೆ ದೈವದತ್ತವಾಗಿದೆ. ಇನ್ನು ಕೆಲವರಿಗೆ ಸತತ ಪರಿಶ್ರಮ ಫಲದಿಂದಾಗಿ ಅದು ಸಿದ್ಧಿಸುತ್ತಿದೆ. ರಂಗಭೂಮಿಯನ್ನು ನಾವು ಸಿಂಹಾವಲೋಕನ ಮಾದಿಕೊಂಡಾಗ ರಂಗಭೂಮಿಯ ಮೇಲೆ ಪರದೆಯ ಮುಂದೆ ನಿಂತು ಕುಣಿದು ಕುಪ್ಪಳಿಸಿ ಎಲ್ಲರಿಂದ ಹೊಗಳಿಕೆಯನ್ನು ಮೆಲಕು ಹಾಕುತ್ತ ಮುಂದೆ ಸಾಗುವದನ್ನು ನಾವು ಕಂಡಿದ್ದೇವೆ. ಜನಪದ ರಂಗಭೂಮಿಯಿಂದ ಇಂದಿನ ಅಧುನಿಕತೆಯವರೆಗೆ ಬಣ್ಣದ ಬದುಕಿನಲ್ಲಿಯೇ ಬಾಳಿ ಬದುಕುತ್ತಿರುವ ಕುಂಚ ಕಲಾವಿದರ ಕಲ್ಪನೆ ನಮ್ಮ ಮನದಾಳದಿಂದ ಮರೆಯಾಗುತ್ತಿರುವುದು ಅತ್ಯಂತ ಖೇದಕರ ಸಂಗತಿ. ರಂಗಪರದೆಯ ಕಲಾವಿದರ ಬದುಕು ಕಷ್ಟದಿಂದ ಕೂಡಿದೆ. ಹೊಟ್ಟೆಗೆ ಹಿಟ್ಟು ಇರದಿದ್ದರೂ ಬಟ್ಟೆಯ ಮೇಲೆ ಬಣ್ಣ ಹಚ್ಚಿ ಪರದೆ ಬಿಡಿಸುವದನ್ನು ಅವರು ಎಂದೂ ಬಿಡಲೇ ಇಲ್ಲ. ರಂಗಪರದೆಯ ಕಲಾವಿದರು ಒಂದೊಂದು ವೃತ್ತಿರಂಗಭೂಮಿಯ ಕಂಪನಿಗಳನ್ನು ಆಶ್ರಯಿಸಿದ್ದರು. ಇಂದು ವೃತ್ತಿರಂಗಭೂಮಿಯೇ ಅನೇಕ ಸಮಸ್ಯೆಗಳ ಸುಳಿಯಲ್ಲಿ ಸಿಲುಕಿಕೊಂಡಾಗ ಇನ್ನು ರಂಗ ಕಲಾವಿದರ ಹಾಗೂ ರಂಗ ಪರದೆ ಕಲಾವಿದರ ಬದುಕನ್ನು ನೆನಪಿಸಿಕೊಂಡರೆ ಹುಟ್ಟುತ್ತದೆ. ಜೊತೆಗೆ ಅಷ್ಟೆ ಕುತೂಹಲವೂ ಕೆರಳುತ್ತದೆ.
ಉತ್ತರ ಕರ್ನಾಟಕದಲ್ಲಿ ರಂಗ ಪರದೆಯ ಕಲಾವಿದರನ್ನು ಅವಲೋಕಿಸಿದಾಗ ಸಿಂಹಪಾಲು ಇಲಕಲ್ಲಕ್ಕೆ ಸಲ್ಲುತ್ತದೆ. ರಾಜ್ಯ ಮತ್ತು ಹೊಸರಾಜ್ಯದಿಂದ ಬೇಡಿಕೆ ಹೆಚ್ಚಿಸಿಕೊಂಡಾಗ ಇಲ್ಲಿಯ ಕಲಾವಿದರು ರಂಗಪರದೆಗಳನ್ನು ಮನಮೋಹಕವಾಗಿ ಚಿತ್ರಿಸುತ್ತಿದ್ದರು. ಇಲಕಲ್ಲದಲ್ಲಿ ಹಲವಾರು ರಂಗ ಪರದೆಯ ಕಲಾವಿದರು ಖ್ಯಾತಿ ಪಡೆದಿದ್ದರು. ಅವರೆಲ್ಲ ಒಂದೊಂದು ಶಿಷ್ಯ ಪೀಳಿಗೆಯನ್ನು ಕೊಡುಗೆಯಾಗಿ ಕೊಟ್ಟು ಹೋಗಿದ್ದಾರೆ. ರಂಗ ಪರದೆಯ ಕಲಾ ಜೀವನ ಒಬ್ಬ ಕಲಾವಿದನ ಮಾರ್ಗದರ್ಶನದಲ್ಲಿ ಮುಂದುವರೆದು ಪರಂಪರೆಯನ್ನು ಉಳಿಸಿ ಬೆಳೆಸಿಕೊಂಡು ಬಂದಿರುವುದು ಸ್ಪಷ್ಟವಾಗುತ್ತದೆ.
ಚಿಲಕದ ವೆಂಕಣ್ಣ
ರಂಗಪರದೆಯ ಚಿತ್ರ ಕಲಾವಿದರಲ್ಲಿ ಚಿಲಕದ ವೆಂಕಣ್ಣನವರೇ ಈ ಭಾಗದಲ್ಲಿ ಮೊದಲನೆಯವರಾಗಿ ಕಂಡು ಬರುತ್ತಾರೆ. ಅವರು ರಂಗ ಕಂಪನಿಯ ಚಿತ್ರಗಳನ್ನು ಬಿಡಿಸುವದರೊಂದಿಗೆ ತಮ್ಮ ಬದುಕನ್ನು ಸಾಗಿಸಿದವರು. ಆಗಿನ ಕಾಲದಲ್ಲಿಯೇ ಮುಂಬೈಯ ಜೆ ಜೆ ಸ್ಕೂಲ್ ಆಫ್ ಆರ್ಟ್ಸದಲ್ಲಿ ಓದುವುದೆಂದರೆ ಒಂದು ದೊಡ್ಡಭಾಗ್ಯ. ಈ ಹಿನ್ನೆಲೆಯಲ್ಲಿ ಅವರು ಕಲಾ ಶಿಕ್ಷಣವನ್ನು ಪೂರೈಸಿ ತಮ್ಮ ವೈಯಕ್ತಿಕ ಇನ್ನುಳಿದ ಕೆಲಸ ಕಾರ್ಯಗಳನ್ನು ಮರೆತು ಚಿತ್ರ ರಚನೆಯಲ್ಲಿಯೇ ಕಾಲ ಕಳೆದರು.
ಚಿಲಕದ ವೆಂಕಣ್ಣನವರನ್ನು ಕುಂಚ ಬ್ರಹ್ಮನೆಂದು ಕರೆಯುತ್ತಿದ್ದರು. ಬಹುಶಃ ಈ ರೀತಿಯ ವ್ಯಕ್ತಿತ್ವವನ್ನು ಬೆಳೆಸಿಕೊಂಡು ಬಂದವರು ಬಹಳಷ್ಟು ಅಪರೂಪವೆಂದೇ ಹೇಳಬಹುದು.
ನಾಟ್ಯ ಕವಿ ಕೇಸರಿ ಕಂದಗಲ್ಲ ಹನುಮಂತರಾಯರು ೩ ಬಾರಿ ವೃತ್ತಿ ಕಂಪನಿಗಳನ್ನು ಕಟ್ಟಿ ೩ ರಾಜ್ಯ ತಿರುಗಿದವರು. ಅವರ ಕಂಪನಿಯ ರಂಗ ಪರದೆಗಳ ಸೃಷ್ಟಿಕರ್ತರು ಚಿಲಕದ ವೆಂಕಣ್ಣನವರು. ಚಿತ್ರಕಲೆಯನ್ನು ಕುಸುರಿ ಕೌಶಲ್ಯವನ್ನು ಕರಗತ ಮಾಡಿಕೊಂಡವರು. ಚಿತ್ರಕಲೆಯಲ್ಲಿ ಸಿದ್ಧಹಸ್ತರಾಗಿದ್ದ ಚಿಲಕದ ವೆಂಕಣ್ಣನವರು ರಂಗ ಪರದೆಗಳಿಗೆ ಬಣ್ಣ ಬಣ್ಣಗಳಿಂದ ರಂಗು ತುಂಬುತ್ತಿದ್ದರು. ಯಾವ ಬಣ್ಣವನ್ನು ಯಾನ ಸಂದರ್ಭದಲ್ಲಿ ಉಪಯೋಗಿಸಬೇಕು. ವಿಭಿನ್ನವಾದ ಬಣ್ಣಗಳನ್ನು ಹೇಗೆ ಮಿಶ್ರಮಾಡಿದರೆ ಮೆರಗು ಬರುತ್ತದೆ ಎಂಬುದನ್ನು ಮನನ ಮಾಡಿಕೊಂಡಿದ್ದರು.
ಚಿತ್ರಕಲೆಯಲ್ಲಿ ಪ್ರಮುಖವಾಗಿ ಜಲವರ್ಣ, ತೈಲವರ್ಣ, ಪೆನ್ಸಿಲ್ ಸ್ಕೆಚ್ ದಿಂದ ವಿವಿಧ ಭಾವಚಿತ್ರಗಳನ್ನು ಬಿಡಿಸುವುದು ಒಂದು ಪರಂಪರೆ. ಚಿಲಕದ ವೆಂಕಣ್ಣನವರು ಈ ಎಲ್ಲ ವಿಭಾಗದಲ್ಲಿಯೂ ಪ್ರಬುದ್ಧರಾದವರು. ಅಂಥ ಮೇಧಾವಿ ಕುಂಚ ಕಲಾವಿದ ನಾಟ್ಯ ಕವಿಗೆ ದೊರೆತದ್ದು ಒಂದು ಯೋಗಾ ಯೋಗ.
ಟಿ.ಎಲ್. ಚಿಲ್ಲಾಳ
ಟಿ.ಎಲ್. ಚಿಲ್ಲಾಳರು ಚಿಲಕದ ವೆಂಕಣ್ಣನವರ ಮಾರ್ಗದರ್ಶನದಲ್ಲಿಯೇ ಮುಂದುವರೆದು ಒಬ್ಬ ಸಮರ್ಥ ಕಲಾಕಾರನೆಂದು ಸಾಬೀತು ಪಡಿಸಿದರು. ಇವರು ಹಲವಾರು ಕಂಪನಿಗಳಿಗೆ ರಂಗ ಪರದೆಗಳನ್ನು ಸೃಷ್ಟಿಸಿಕೊಟ್ಟಿದ್ದು ಅವರ ಅಭೂತಪೂರ್ವ ಪ್ರತಿಭೆಗೆ ಹಿಡಿದ ಕೈಗನ್ನಡಿ ಟಿ.ಎಲ್. ಚಿಲ್ಲಾಳರ ಮನದಲ್ಲಿ ಮುಂಬೈ ಜೆ.ಜೆ. ಸ್ಕೂಲ್ ಆಫ್ ಆರ್ಟ್ಸದಲ್ಲಿ ಕಲಿಯಬೇಕೆಂಬ ಕನಸು ಚಿಗುರೊಡೆದಿದ್ದು ಕನಸು ಕನಸಾಗಿಯೇ ಉಳಿಯಿತು. ಅದಕ್ಕೆ ಮುಖ್ಯ ಕಾರಣ ಕಿತ್ತು ತಿನ್ನುವ ಬಡತನ.
ಬಡತನದ ಬವಣೆಯಲ್ಲಿಯೂ ಎದೆಗುಂದದೆ ಆತ್ಮಸ್ಥೈರ್ಯವನ್ನು ತಂದುಕೊಂಡು ಚಿಲಕದ ವೆಂಕಣ್ಣನವರ ಪ್ರೀತಿಯ ಶಿಷ್ಯರಾಗಿ ರಂಗಪರದೆಯೊಳಗೆ ವಿಶೇಷ ರಂಗು ನೀಡಿದ್ದಾರೆ.
ರಂಗ ಪರದೆಯ ಚಿತ್ರಕಲೆಯನ್ನು ವಿಶೇಷ ಹಿಡಿತ ಸಾಧಿಸಿರುವ ಇವರು ಪ್ರತಿಯೊಂದು ಚಿತ್ರಕ್ಕೂ ಜೀವ ತುಂಬಿದ್ದಾರೆ.
ಖೇಮರಾಜು ಕೆಂಧೂಳಿ
ರಂಗ ಪರದೆ ಚಿತ್ರಕ್ಕಾಗಿ ರಾಜ್ಯ ಪ್ರಶಸ್ತಿ ಪಡೆದ ಖ್ಯಾತಿ ಖೇಮರಾಜ ಕೆಂಧೂಳಿಯವರಿಗೆ ಸಲ್ಲುತ್ತದೆ. ಉತ್ತರ ಕರ್ನಾಟಕದ ಪ್ರಸಿದ್ಧ ಕಂಪನಿಗಳೆಲ್ಲ ಇವರಿಂದ ರಂಗ ಪರದೆಗಳನ್ನು ನಿರ್ಮಿಸಿಕೊಂಡು ಹೋಗಿದ್ದಾರೆ. ಅವರ ಕುಂಚದಿಂದ ನಿರ್ಮಾಣಗೊಂಡ ಜಲಪಾತಗಳು ರಂಗಮಂಟಪದಿಂದ ಧುಮ್ಮಿಕ್ಕಿ ಭೋರ್ಗರೆಯುತ್ತವೆ. ಕಾಡುಬೆಟ್ಟಗಳು ಬೆಚ್ಚಿ ಬೀಳಿಸುತ್ತವೆ. ಅರಮನೆ ಅಂತಃಪುರಗಳು ಮೂಕವಿಸ್ಮಯರನ್ನಾಗಿಸುತ್ತವೆ. ತನ್ನ ಕಲೆಯ ಚಲುವಿನಿಂದ ನಾಡ ತುಂಬಾ ಬೆಳಕಾದ ಈ ಕಲಾವಿದ ಈಗ್ಗೆ ಒಂದು ವರ್ಷದ ಹಿಂದೆಯಷ್ಟೆ ನಿಧನರಾಗಿದ್ದಾರೆ.
ತುಕಾರಾಮ ಬೋರೆ
ಬಾಲ್ಯದಲ್ಲಿಯೇ ಬಣ್ಣದ ಗೀಳನ್ನು ಮೈಗಂಟಿಸಿಕೊಂಡು ಬೆಳೆಯುತ್ತಿರುವ ಹುಡುಗನನ್ನು ಹಿರಿಯರು, ಪಾಲಕರು ಆಗಾಗ ಬೆದರಿಸಿದರೂ ಬಿಡದೆ, ಗೋಡೆಗಳ ಮೇಲೆ, ಕಟ್ಟಿಗೆಯ ಹಲಗೆಯ ಮೇಲೆ ಚಿತ್ರ ಬಿಡಿಸಿ ಬಾಲ್ಯದಲ್ಲಿಯೇ ತನ್ನ ಕಲಾ ಫ್ರೌಡಿಮೆ ಮೆರೆದವರು ತುಕಾರಾಮ ಬೋರೆಯವರು.
ಇಲಕಲ್ಲ ನೇಕಾರಿಕೆಯಿಂದ ಸೀರೆಗಳಿಗೆ ಖ್ಯಾತಿ ಪಡೆದ ಊರು. ನೇಕಾರಿಕೆಯ ಉದ್ಯೋಗಕ್ಕೆ ಉಪಯೋಗಿಸುವ ಕಂಡಿಕೆಯನ್ನೇ ಕುಂಚವನ್ನಾಗಿ ಮಾಡಿಕೊಂಡು ತೆಂಗಿನ ಜಬ್ಬರಗಳನ್ನು ಜೋಡಿಸಿ ಕಂಡಿಕೆಗೆ ಸುತ್ತಿ ಕುಂಚ-ಮಾಡಿ, ತೆಂಗಿನ ಚಿಪ್ಪಿನಲ್ಲಿ ಬಣ್ಣಗಳನ್ನು ಕೂಡಿಸಿ, ಚಿತ್ರ ಬಿಡಿಸುತ್ತ ಸಾಗಿದ್ದು ಒಂದು ವಿಶೇಷ.
ಎಸ್.ಎಸ್. ಸನ್ನೂರ
ಗುರುವಿನಿಂದ ಬಣ್ಣದ ಬಳುವಳಿಯನ್ನು ವರವಾಗಿ ಪಡೆದವರು ಎಸ್.ಎಸ್. ಸನ್ನೂರ ಪೇಂಟರ್. ವಿವಿಧ ಚಿತ್ರಗಳಿಗೆ ರೀಟಚಪ್ ಮಾಡುತ್ತ ಚಿತ್ರಕಲೆಯಲ್ಲಿ ಪರಿಣತಿಯನ್ನು ಪಡೆಯುತ್ತ ಸ್ವತಂತ್ರ ಕುಂಚ ಕಲಾವಿದರಾಗಿ ರೂಪು ಪಡೆದಿದ್ದಾರೆ. ಮೂರು ದಶಕಗಳ ಕಾಲ ತಮ್ಮ ಬದುಕನ್ನು ಬಣ್ಣದಲ್ಲಿಯೇ ಕಳೆದಿದ್ದಾರೆ.
ಸನ್ನೂರ ಅವರು ವಿವಿಧ ಕಂಪನಿಗಳಿಗೆ ಬಣ್ಣದ ಪರದೆಗಳನ್ನು ಬಿಡಿಸಿಕೊಡುವುದಲ್ಲದೇ ವಿವಿಧ ಡ್ರಾಮಾ ಸೀನ್ರಿಜ್ ಮತ್ತು ಪೆಂಡಾಲದವರಿಗೂ ರಂಗ ಪರದೆಗಳನ್ನು ತಯಾರಿಸಿಕೊಟ್ಟಿದ್ದಾರೆ. ತಮ್ಮ ಕುಂಚದಿಂದ ಬಂದ ಹಣದಲ್ಲಿಯೇ ಮಗನಿಗೆ ಸ್ನಾತಕೋತ್ತರದ ಶಿಕ್ಷಣದ ಸಂಸ್ಕಾರ ಕೊಡಿಸಿದರು. ಅವರ ಮಗ ಶಂಕರ ಸನ್ನೂರ ಕೂಡ ರಂಗ ಪರದೆಯ ಕಲೆಯನ್ನು ಮೈಗೂಡಿಸಿಕೊಂಡು ಅದರಲ್ಲಿಯೇ ಮುಂದುವರೆದಿದ್ದಾರೆ.
ಅಮೀನ ಪೇಂಟರ
ಇಲಕಲ್ಲದ ಮುಸ್ಲಿಂ ಜನಾಂಗದ ಬಡಕುಟುಂಬದಲ್ಲಿ ಜನ್ಮ ತಾಳಿದ ಕೆ.ಅಮೀನ ಪೇಂಟರ. ಬಾಲ್ಯದಲ್ಲಿಯೇ ಬಣ್ಣ ಬಣ್ಣದ ಕನಸುಗಳನ್ನು ಹೊತ್ತು ಮನೆಬಿಟ್ಟು ಮುಂಬೈ ಮಹಾನಗರವನ್ನು ಸೇರಿದ ಅ ಬಣ್ಣದ ಕನಸುಗಳಿಗೆ ಇಂಬುಕೊಟ್ಟಿದ್ದು, ಮುಂಬೈ ಅಲ್ಲಿಯ ಬಣ್ಣ ಬಣ್ಣದ ಲೋಕದಲ್ಲಿ ಮೈ ಛಳಿ ಬಿಡಿಸಿಕೊಂಡು ಒಬ್ಬ ಸಮರ್ಥ ಕಲಾವಿದನಾಗಿ ರೂಪು ಪಡೆದ, ಮರಾಠಿ ರಂಗಭೂಮಿಯ ಸಂಪರ್ಕವನ್ನು ಬೆಳೆಸಿಕೊಂಡು, ಚಿತ್ರದುರ್ಗದ ಸಂಪರ್ಕವನ್ನು ಬೆಳೆಸಿಕೊಂಡು, ತನ್ನ ಕಲಾ ಕುಂಚದ ಪ್ರಪಂಚದ ಲೋಕವನ್ನು ಕಣ್ಣು ಕುಕ್ಕುವ ಹಾಗೆ ಎಳೆ ಎಳೆಯಾಗಿ ಚಿತ್ರ ಬಿಡಿಸತೊಡಗಿದ. ಇಲಕಲ್ಲ ಮತ್ತು ಮುಂಬೈ ನಡುವೆ ಕಲೆಯ ನೇರ ಸಂಪರ್ಕ ಪಡೆದುಕೊಂಡ. ಈ ರಂಗ ಪರದೆಯ ಚಿತ್ರ ಕಲಾವಿದರಲ್ಲಿ ಮುಂಬೈ. ಮಹಾನಗರವನ್ನು ಕಂಡು ಕಲೆಯ ಕರಗತವನ್ನು ಮಾಡಿಕೊಂಡವರು. ಚಿಲಕದ ವೆಂಕಣ್ಣನವರ ತರುವಾಯು ಅ ಕೀರ್ತಿ ಸಲ್ಲುವುದು ಕೆ.ಅಮೀನ್ ಪೇಂಟರ್ ಅವರಿಗೆ. ಜಲವರ್ಣ, ತೈಲವರ್ಣ, ಪೆನ್ಸಿಲ್, ಸ್ಕೆಚ್‌ಗಳನ್ನು ಸಮರ್ಥವಾಗಿ ಬಳಸಿಕೊಂಡರೆ ಆ ಕಲಾವಿದನಿಗೆ ಕಲೆಯ ಸಂಸ್ಕಾರ ಸಿಕ್ಕಾಗ ಮಾತ್ರ ಇಂಥ ಚಿತ್ರಗಳು ರೂಪ ತಾಳುತ್ತವೆ. ಕೆ.ಅಮೀನ್ ಪೇಂಟರ ಅವರ ಇಂಡಿಯನ್ ಇಂಕ್, ಪೆನ್ಸಿಲ್, ರೇಖಾಚಿತ್ರಗಳಲ್ಲಿ ತಮ್ಮ ಕಲೆಯ ಪ್ರಖರತೆಯ ಛಾಯೆಯನ್ನು ಬಿಂಬಿಸಿದ್ದಾರೆ.
ಕಲಾದಗಿ ಪೇಂಟರ
ಪ್ರತಿಭೆ ಗುಡಿಸಲಲ್ಲಿ ಹುಟ್ಟಿ ಅರಮನೆಯನ್ನು ಬೆಳಗುತ್ತದೆ ಎಂಬುದಕ್ಕೆ ಕಲಾದಗಿ ಪೇಂಟರ ಒಂದು ಉತ್ತಮ ನಿದರ್ಶನ. ಅವನ ಪೂರ್ಣ ಹೆಸರು ಸೀತಾರಾಮ ಕುಲಕರ್ಣಿ, ನಾಡು ಕಂಡ ಅಪರೂಪದ ಶ್ರೇಷ್ಠ ಕಲಾವಿದರಲ್ಲಿ ಕಲಾದಗಿ ಪೇಂಟರ ಕೂಡಾ ಒಬ್ಬರು. ತಮ್ಮ ಊರಿನ ಹೆಸರನ್ನೇ ಪ್ರಮುಖವಾಗಿಟ್ಟುಕೊಂಡು ರಂಗಪರದೆಯ ಚಿತ್ರಕಲೆಯಲ್ಲಿ ತಮ್ಮ ಹೆಸರನ್ನು ಅಜರಾಮರವಾಗಿಸಿಕೊಂಡವರು. ನಾಡಿನ ವೃತ್ತಿ ರಂಗಭೂಮಿ ಖ್ಯಾತ ಕಂಪನಿಗಳಾದ ಗುಬ್ಬಿ ವೀರಣ್ಣನವರು. ಕೆ.ಬಿ.ಆರ್. ಡ್ರಾಮಾ ಕಂಪನಿ, ಏಣಗಿ ಬಾಳಪ್ಪನವರ ಕಂಪನಿ, ಗರೂಡ ಸದಾಶಿವರಾಯರ ಕಂಪನಿ, ಗೋಕಾಕ ಕಂಪನಿ, ಮುಂತಾದ ಹೀಗೆ ಹಲವಾರು ಕಂಪನಿಗಳಿಗೆ ರಂಗ ಪರದೆಗಳನ್ನು ಸೃಷ್ಟಿ ಮಾಡಿ ಶ್ರೀಮಂತಗೊಳಿಸಿದ ಖ್ಯಾತಿ ಇವರದು. ೧೯೩೦ರ ದಶಕದಲ್ಲಿಯೇ ಅಂದರೆ ಸ್ವಾತಂತ್ರ್ಯ ಪೂರ್ವದ ವೃತ್ತಿ ರಂಗಭೂಮಿಯ ವಿಶಿಷ್ಟ ಚಿತ್ರರಚನೆ ಮಾಡಿದ ಹೆಗ್ಗಳಿಕೆ ಇವರದು. ಇಂಥ ಒಬ್ಬ ಪ್ರಬುದ್ಧ ಕಲಾವಿದ ೧೯೭೦ರಲ್ಲಿ ದೇಹ ತ್ಯಾಗ ಮಾಡಿದರು.
ರಂಗ ಪರದೆಯ ಪ್ರಮುಖ ಕಲಾವಿದರಾಗಿ ಕೊಪ್ಪದ, ಧೋತ್ರೆ, ಮರೋಳ, ಗೋಕರಸಾ ಕೊಡಗಲಿ, ರಾಮಮೂರ್ತಿ ಗಜೇಂದ್ರಗಡ, ಮಿಯಾಸಾಹೇಬ ಕೊಡಗಲಿ, ತಾಜುದ್ದೀನ್ ಕೊಡಗಲಿ, ಡೀಕಪ್ಪ ಹಿಟ್ನಾಳ, ಎಲ್ಲಪ್ಪ ಕಾಂಬಳೆ, ಸಿದ್ಧರಾಮ ಕಾಂಬಳೆ, ವಿಠ್ಠಪ್ಪ ಬಿಜ್ಜಳ, ಮಂಜುನಾಥ ಖೋರೆ, ಅಂಬಣ್ಣ ಪಾಣಿಬಾತೆ ಮುಂತಾದವರನ್ನು ಹೆಸರಿಸಬಹುದು.
ರಂಗ ಪರದೆಗಳು : ಬೋರ್ಡ, ಬ್ಯಾನರ್ ಕಲಾವಿದರು
ಆಯಾ ಪ್ರದೇಶಗಳಲ್ಲಿ ಪ್ರಯೋಗಗೊಳ್ಳುವ ನಾಟಕಗಳ ಬೋರ್ಡ್, ಬ್ಯಾನರ್, ಬರೆಯುವ ಕಲಾವಿದರು ನಾಡಿನಲ್ಲಿ ಸಾಕಷ್ಟು ಇದ್ದಾರೆ. ದಿ.ಶಿಂಧೆ ಸಹೋದರರು, ದಿ.ಪತ್ತಾರ ಕೇಶಪ್ಪ, ಬರಹಾನಪೂರ ಶ್ರೀಶೈಲ, ವಿನಾಯಕ ಜೋಶಿ, ಸುಭಾಸ ಜೋಶಿ, ಸೀರಿ ಪೇಂಟರ್ಸ್, ಅನ್ನಂ ಪೇಂಟರ್, ಈರಣ್ಣ ಹಟ್ಟಿ, ರಾಜು ಮಾಳಗಿ ಮುಂತಾದವರು ಕಂಡುಬರುತ್ತಾರೆ. ಇಂಥ ಪೇಂಟರ್ಸ್ ಗಳು ನಾಟ್ಯ ಸಂಘಗಳಲ್ಲಿರುವ ಹಲವಾರು ಬೋರ್ಡ್, ಬ್ಯಾನರ್ ಗಳ ಹಾಗೂ ಗೋಡೆಗಳ ಮೇಲೆ ಇಂಥಿಂಥ ನಾಟ್ಯ ಸಂಘದಿಂದ ಇಂಥಿಂಥ ನಾಟಕಗಳ ಪ್ರಯೋಗ, ಸಮಯ, ತಾರೀಖು ಸಂದರ್ಭಗಳನ್ನು ತಮ್ಮ ಕಲಾತ್ಮಕತೆಯ ಮೂಲಕ ವಿವರಿಸುತ್ತಾರೆ.
ರಂಗ ಪರದೆಯ ಕಲಾಕಾರರು, ಭಾರತೀಯ ಸಂಪ್ರದಾಯದ ಚಿತ್ರಕಲೆಯನ್ನು ಉಳಿಸಿ-ಬೆಳೆಸುವಲ್ಲಿ ಪ್ರಮುಖ ಪಾತ್ರವಹಿಸಿದ್ದಾರೆ. ನಮ್ಮ ಭಾರತೀಯ ಸಂಸ್ಕೃತಿಯ ಉಡುಗೆ-ತೊಡುಗೆ, ಗತವೈಭವವನ್ನು ಮೆಲಕು ಹಾಕುವಂತೆ ಮಾಡುತ್ತಾರೆ. ಹುಬ್ಬಳ್ಳಿ, ಧಾರವಾಡ, ಗದಗ, ಬೆಂಗಳೂರು, ಮೈಸೂರ, ಗುಳೇದಗುಡ್ಡ, ಇಳಕಲ್ಲ, ಬಳ್ಳಾರಿಯಂಥ ಪ್ರಮುಖ ಪ್ರದೇಶಗಳಲ್ಲಿ ಈ ಕಲಾವಿದರ ಬದುಕು ಹರಡಿಕೊಂಡಿದೆ.
ರಂಗಪರದೆಯ ಚಿತ್ರಕಲಾವಿದರು ಸೃಷ್ಟಿಸಿದ ಚಿತ್ರಗಳು ರಂಗಭೂಮಿಯನ್ನು ಅಲಂಕರಿಸಿಕೊಂಡಾಗ ಧ್ವನಿ ಮತ್ತು ಬೆಳಕಿನ ತಂತ್ರಜ್ಞರು ಅ ಪರದೆಗಳಿಗೆ ತಕ್ಕಂತೆ ಬೆಳಕಿನ ಸಂಯೋಜನೆ ಮಾಡಿಕೊಳ್ಳುತ್ತಾರೆ. ಹೀಗೆ ರಂಗ ಕಲಾವಿದರ ಅಭಿನಯಕ್ಕೆ ತಕ್ಕಂತೆ ಪರದೆಗಳು ಪೂರಕವಾಗಿದ್ದರೆ ಬೆಳಕು ರಂಗು ರಂಗಿನ ಮಾಯಾ ಜಗತ್ತನ್ನು ಸೃಷ್ಟಿ ಮಾಡುತ್ತದೆ.
ರಂಗಭೂಮಿಯಲ್ಲಿ ಪ್ರತಿಯೊಬ್ಬರ ಪ್ರತಿಭೆಗೆ ಮುಕ್ತ ಅವಕಾಶವಿರುತ್ತದೆ. ಜಾನಪದ ರಂಗಭೂಮಿಯಿಂದ ಹಿಡಿದು ವೃತ್ತಿ, ಹವ್ಯಾಸಿ, ನಾಟಕಗಳವರೆಗೆ, ರಂಗಭೂಮಿ ಹೊಸ ಹೊಸ ಮಜಲುಗಳನ್ನು ತೋರ್ಪಡಿಸಿದೆ. ಮನುಷ್ಯ ಅದಕ್ಕೆ ತಕ್ಕಂತೆ ಪರಿವರ್ತನೆಗೊಂಡಿದ್ದಾನೆ.
ರಂಗಭೂಮಿಯ ವಿಶಾಲವಾದ ಪ್ರಂಪಂಚದಲ್ಲಿ ಪ್ರತಿಭೆಗಳು ಅರಳುತ್ತವೆ. ತಮ್ಮ ಕಲೆಯ ಸೌಗಂಧವನ್ನು ಹರಡಿ ಎಂದೆಂದೂ ಮಾಸದ, ಅಳಿಯದ ಅಜರಾಮರವಾದ ಕೊಡುಗೆಯನ್ನು ನೀಡುತ್ತ ಸಾಗುವುದು ರಂಗಭೂಮಿಯ ಚಲನಶೀಲತೆಗೆ ಜೀವಂತ ಸಾಕ್ಷಿ.
ಹವ್ಯಾಸಿ ರಂಗ ಪರದೆ
ಹವ್ಯಾಸಿ ರಂಗಭೂಮಿಯಲ್ಲಿ ವೃತ್ತಿ ರಂಗಭೂಮಿಯ ಹಾಗೆ ಅದ್ಧೂರಿಯ ರಂಗ ಪರಿಕರಗಳು ಕಂಡುಬರುವುದಿಲ್ಲ. ಪಾಶ್ಚಾತ್ಯ ರಂಗಭೂಮಿಯ ಅನುಕರಣೆಯನ್ನು ಮಾಡಿಕೊಂಡು ಟಿ.ಪಿ.ಕೈಲಾಸಂ, ಶ್ರೀರಂಗರಂಥ ಮಹಾನ್ ನಾಟಕಕಾರರು ಹೊಸ ರಂಗಭೂಮಿಯ ಪಂಡಿತ-ಪಾಮರರ ಸುಸಂಸ್ಕೃತರ ಸೊತ್ತಾಗಿಯೇ ಬೆಳೆಯಿತು. ನಮ್ಮ ಗ್ರಾಮೀಣ ಭಾಗದ ರಂಗ ಪ್ರೇಕ್ಷಕರಿಗೆ ಈ ನಾಟಕಗಳು ತಲುಪಲೇ ಇಲ್ಲ. ಸಂಕೇತ, ಪ್ರತಿಮೆ, ಮುಖ್ಯವಾಗಿಟ್ಟುಕೊಂಡು ನಾಟಕದ ವಸ್ತು ನಿರ್ದೇಶಕನ ತಂತ್ರಗಾರಿಕೆಯ ಮೇಲೆ ಸಾಗಿಬರುತ್ತದೆ. ಇಲ್ಲಿ ವಿಶಿಷ್ಟವಾದ ರಂಗವಿನ್ಯಾಸ, ರಂಗ ಪರಿಕರ ಮತ್ತು ನೆಳಲು ಬೆಳಕಿನ ಚಮತ್ಕಾರವನ್ನು ಕಾಣಬಹುದು.
ನವ್ಯ ನಾಟಕಕಾರರಾದ ಡಾ.ಚಂದ್ರಶೇಖರ ಕಂಬಾರ, ಡಾ. ಗಿರೀಶ ಕಾರ್ನಾಡ, ಪಿ. ಲಂಕೇಶ, ಚಂದ್ರಕಾಂತ ಕುಸನೂರ ಮುಂತಾದವರು ದೇಸಿಯ ಭಾಷೆಯನ್ನು ತಮ್ಮ ನಾಟಕಗಳಲ್ಲಿ ಅಳವಡಿಸಿಕೊಂಡು ಜನಪದ ಸಾಹಿತ್ಯದ ಸೊಗಡನ್ನು ಹಾಗೂ ನಮ್ಮ ಸಾಂಸ್ಕೃತಿಕ ಪರಂಪರೆಯನ್ನು ಪ್ರತಿಬಿಂಬಿಸುವಲ್ಲಿ ಇಲ್ಲಿಯ ನಾಟಕಗಳು ಯಶಸ್ವಿಯಾದವು. ಗ್ರಾಮೀಣ ಪ್ರದೇಶದ ನೈಜ ಚಿತ್ರಣವನ್ನು ಹಾಗೂ ಪೌರಾಣಿಕ ಕಲ್ಪನೆಯನ್ನು ರಂಗಭೂಮಿಗೆ ಅಳವಡಿಸಿ ಹೊಸ ಹೊಸ ವಿಚಾರಧಾರೆಗಳಿಗೆ ದಾರಿ ಮಾಡಿಕೊಟ್ಟಿದ್ದಾರೆ. ಈ ಒಂದು ಹಾದಿಯಲ್ಲಿಯೇ ಅಸಂಗತ ನಾಟಕಕರಾದ ಚಂದ್ರಶೇಖರ ಪಾಟೀಲರು ಕೂಡ ವ್ಯಂಗ, ವಿಡಂಬನೆಯ ಮುಖಾಂತರ ಹವ್ಯಾಸಿ ರಂಗಭೂಮಿಯಲ್ಲಿ ಹೊಸ ಹಾದಿ-ಹೊಸ ದಿಕ್ಕು ತೋರ್ಪಡಿಸಿದ್ದಾರೆ. ಹೀಗೆ ರಂಗಭೂಮಿ ಆಯಾ ಸಂದರ್ಭಕ್ಕೆ ತಕ್ಕಂತೆ ಪರಿವರ್ತನೆಗೊಂಡು ಬಂಡಾಯ ಸಾಹಿತ್ಯದಲ್ಲಿಯೂ ಕೂಡಾ ಸಾಮಾಜಿಕ ಪರಿವರ್ತನೆಯಲ್ಲಿ ಪ್ರಮುಖ ಪಾತ್ರವಹಿಸಿತು. ಇಷ್ಟಾ ಸಮುದಾಯ ಮುಂತಾದ ತಂಡಗಳು ರಂಗ ಚಳುವಳಿಯನ್ನು ಮಾಡಿದವು.
ಹವ್ಯಾಸಿ ರಂಗಭೂಮಿಯಲ್ಲಿ ಸಂಗೀತ, ವಾದ್ಯಪರಿಕರ ಬೆಳಕಿನ ವ್ಯವಸ್ಥೆಗೆ ಸ್ಪಾಟ್‍ಲೈಟ್, ಡಿಮ್ಮರ್ಸ್, ಮುಖ್ಯಾವಾಗಿ ಬೇಕಾಗುತ್ತವೆ. ಆಗಾಗ ಕರಿ ಬಟ್ಟೆ ಅಥವಾ ಬಿಳಿ ಬಟ್ಟೆ ಮತ್ತು ಸಿದ್ಧಗೊಂಡಿರುವ ರಂಗ ಪರಿಕರ ಇವುಗಳ ಮೇಲೆ ನಿರ್ದೇಶಕನ ಮಾರ್ಗದರ್ಶನದ ಮೇಲೆ ನಾಟಕ ನಡೆಯುತ್ತದೆ. ನೀನಾಸಂ ಹೆಗ್ಗೋಡು, ಮೈಸೂರಿನ ರಂಗಾಯಣ, ಚಿತ್ರದುರ್ಗ ಜಮುರಾ ಹಾಗೂ ಸಾಣೇಹಳ್ಳಿಯ ತಂಡಗಳು ಹೆಸರಾಂತ ರಂಗನಿರ್ದೇಶಕರ ಮಾರ್ಗದರ್ಶನದಲ್ಲಿ ಹೊಸ ಹೊಸ ವಿನೂತನ ಶೈಲಿಯ ನಾಟಕಗಳನ್ನು ಪ್ರಯೋಗಿಸಿ ಜನಮನ್ನಣೆಗೆ ಪಾತ್ರವಾಗಿದ್ದಾರೆ.
ಧಾರವಾಡದ ಇಫ್ಟಾ ತಂಡದಿಂದ ಬಯಲು ರಂಗಮಂದಿರದಲ್ಲಿ ನಾಟಕ ಪ್ರಯೋಗಿಸಬೇಕಾಗಿತ್ತು. ಪ್ರತಿನಿತ್ಯ ಬಯಲು ರಂಗಮಂದಿರದಲ್ಲಿಯೇ ದಿಹರ್ಸಲ್ ನಡೆಯುತ್ತಿತ್ತು. ಡಾ.ಸಿದ್ಧನಗೌಡ ಪಾಟೀಲರ ರಚನೆ ಮತ್ತು ನಿರ್ದೇಶನದ ನಾಟಕ ರಾಜಸತ್ತೆ, ಪ್ರಯೋಗಕ್ಕೆ ಸಿದ್ಧಗೊಂಡಿತ್ತು. ನಾನು ಕೆ.ಆರ್. ಹಿರೇಮಠ, ವಿರೂಪಾಕ್ಷ ಪಡಿಗೋದಿ, ಈ ನಾಟಕದಲ್ಲಿ ಪ್ರಮುಖ ಪಾತ್ರಧಾರಿಗಳು. ವಿದ್ಯಾಗುರುಗಳಾದ ಡಾ.ಎ.ಮುರೊಗೆಪ್ಪನವರ ಮನೆಗೆ ಹೋಗಿ ಅವರ ಮನೆಯಲ್ಲಿದ್ದ ರಂಗ ಪರಿಕರಗಳನ್ನು, ಪರದೆಗಳನ್ನು ಹೊತ್ತು ತಂದೆವು. ಈ ಮೊದಲೇ ಕನ್ನಡ ಅಧ್ಯಯನ ಪೀಠದಿಂದ ಯುವಜನೋತ್ಸವದಲ್ಲಿ ಈ ನಾಟಕ ಪ್ರಯೋಗ ಕಂಡು ಪ್ರಥಮ ಬಹುಮಾನ ಬಾಚಿಗೊಂಡಿತ್ತು. ಅ ಸಂದರ್ಭದಲ್ಲಿ ಡಾ.ಎ.ಮುರಿಗೆಪ್ಪ, ಡಾ.ವೀರಣ್ಣ ರಾಜೂರ, ಪ್ರೊ.ಸಂಪಿಗೆ ತೋಂಟದಾರ್ಯರು ನಾಟಕವನ್ನು ವೀಕ್ಷಿಸಿದರು. ತಂದೆ-ಮಗನ ವ್ಯಾಜ್ಯ, ರಾಮನ ಆಸ್ಥಾನಕ್ಕೆ ಬರುವುದು. ರಾಮನ ಸಮ್ಮುಖದಲ್ಲಿ ತಂದೆ-ಮಗನ ವಾಗ್ವಾದ ಜರುಗುವುದು. ಅಹಲ್ಯ ನ್ಯಾಯ ದೊರಕಿಸಿಕೊಡು ಎಂದು ಬೇಡಿಕೊಳ್ಳುವುದು. ಆ ಕ್ಷಣದಲ್ಲಿ ಗೌತಮ ಮಹರ್ಷಿಯ ವೇಷದಲ್ಲಿ ಬಂದು ತಪೋ ಭಂಗವನ್ನುಂಟು ಮಾಡುವುದು. ಗೌತಮ ಮಹರ್ಷಿ ಉಗ್ರರೂಪ ತಾಳಿ ಅಹಲ್ಯೆಗೆ ಕಲ್ಲಾಗಿ ಬೀಳುವಂತೆ ಶಾಪವಿಧಿಸುವುದು ಮತ್ತೆ ರಾಮನ ಅರಮನೆ, ಸಿಂಹಾಸನಾಧೀಶನಾದ ರಾಮ ಅವರಿಬ್ಬರ ವ್ಯಾಜ್ಯವನ್ನು ವೀಕ್ಷಿಸುತ್ತಿರುವಾಗ ತಂದೆ-ಮಗನ ಸಂಘರ್ಷ ಅತಿರೇಖಕ್ಕೆ ತಲುಪಿದಾಗ ಮಗ ಈ ವ್ಯವಸ್ಥೆಯ ವಿರುದ್ಧ ಸಿಂಹಾಸನದ ವಿರುದ್ಧ ಧ್ವನಿ ಎತ್ತುತ್ತಾನೆ. ರಾಮನು ಅವನನ್ನು ಸ್ಜಿಕ್ಷೆಗೆ ಒಳಪಡಿಸುತ್ತಾನೆ. ಸೈನಿಕರು ಬಂದು ಅವನನ್ನು ಎಳೆದೊಯ್ಯುತ್ತಾರೆ. ಸೈನಿಕ ಪಾತ್ರ ದಾರಿಯಲ್ಲ ವೀರೇಶ ಬಡಿಗೇರರೂ ಒಬ್ಬರಾಗಿದ್ದರು. ಈ ಘಟನೆಯಿಂದ ಕಕ್ಕಾಬಿಕ್ಕಿಯಾದ ತಂದೆ ತನ್ನ ವ್ಯಾಜ್ಯವನ್ನು ಹಿಂದಕ್ಕೆ ಪಡೆಯುವುದಾಗಿ ವಿನಂತಿಸಿಕೊಳ್ಳುತ್ತಾನೆ. ಆದರೆ ಏನೂ ಫಲಕಾರಿಯಾಗುವುದಿಲ್ಲ. ಸೈನಿಕರು ಭರ್ಜಿಯಿಂದ ಅವನನ್ನು ಇರಿದು ಕೊಲ್ಲುತ್ತಾರೆ. ರಂಗ ಪರದೆಯ ಹಿಂದೆ ಜರುಗುವ ಈ ದೃಶ್ಯ ರಂಗ ಪ್ರೇಕ್ಷಕರ ಮನ ಕರಗಿಸುತ್ತದೆ. ಕಂಬನಿ ಮಿಡಿಸುತ್ತದೆ. ‘ರಾಜಸತ್ತೆ’ ನಾಟಕ ಇಫ್ಟಾ ತಂಡದಿಂದ ಧಾರವಾಡ ಮತ್ತು ದಾವಣಗೆರೆಯಲ್ಲಿ ಪ್ರಯೋಗ ಕಂಡಿತು. ಡಾ.ಸಿದ್ಧನಗೌಡ ಪಾಟೀಲರ ಅಮರಾನಗರ ದೇಸಾಯರ ಅಥೆ, ಟ್ವೆಂಟಿ ಫಸ್ಟ್ ಸೆಂಚೂರಿ ನಾಟಕಗಳ ಪ್ರಯೋಗಗಳ ಇಫ್ಟಾ ತಂಡವು ಉಪಯೋಗಿಸಿಕೊಂಡಿರುವ ರಂಗವಿನ್ಯಾಸ ರಂಗ ಪರಿಕರ, ಪರದೆಗಳು ಕುತೂಹಲ ಕೆರಳಿಸುವಂತಿದ್ದವು.
ಜಿ.ಎಚ್. ರಾಘವೇಂದ್ರರ ‘ಬಾಗಲ ತಗೀರಪೋ ಬಾಗಿಲಾ’ ನಾಟಕ ನಿರ್ದೇಶಕ ಅಶೋಕ ಬಾದರಿದಿನ್ನಿಯವರು ವಿಜಾಪುರ ತಂಡಕ್ಕಾಗಿ ಈ ನಾಟಕವನ್ನು ರಂಗಕ್ಕೆ ಅಳವಡಿಸಿದ್ದರು.
ಉತ್ತಮ ಕಥೆ, ಹರಿತ ಸಂಭಾಷಣೆ, ಕುತೂಹಲ ಕೆರಳಿಸುವ ಅಭಿನಯ ಪ್ರೇಕ್ಷಕರನ್ನು ಮಂತ್ರಮುಗ್ಧರನ್ನಾಗಿಸಿತ್ತು. ಪ್ರೇಮಿಗಳಿಗೆ ಜಾತಿ, ಘನತೆ, ಗೌರವ, ಅಂತಸ್ತು ಅಡ್ಡಗೋಡೆಯಾಗಿತ್ತು. ಮಧ್ಯಮ ವರ್ಗದ ಹುಡುಗನು ಯುವರಾಣಿಯನ್ನು ಪ್ರೇಮಿಸಿದ್ದು, ಯುವರಾಣಿಯೂ ಕೂಡಾ ಈ ಹುಡುಗನನ್ನು ಗಾಢವಾಗಿ ಪ್ರೀತಿಸಿದ್ದು, ಅರಮನೆಯ ಗೋಡೆ ಗೋಡೆಗೂ ಗೊತ್ತು.
ಪ್ರೀತಿಯ ಹಂಬಲದಲ್ಲಿ ತವಕಿಸುತ್ತಿದ್ದ ಈ ಹುಡುಗ ಅರಮನೆಯನ್ನು ಪ್ರವೇಶಿಸುತ್ತಾನೆ. ಅ ಹುಡುಗನ ಮೇಲೆ ಹದ್ದಿನ ಕಣ್ಣಿಟ್ಟು ಮಹಾರಾಜರು ಕೋಟೆಯ ಗೋಡೆಯ ಬಾಗಿಲು ಮುಚ್ಚಲು ಆಜ್ಞೆ ಮಾಡುತ್ತಾರೆ. ಹೌ ಹಾರಿದ ಜೀವರಕ್ಷಣೆಗಾಗಿ “ಬಾಗಿಲಾ ತಗೀರಪ್ಪಾ ಬಾಗಿಲಾ” ಎಂದು ಕೂಗಿಕೊಳ್ಳುತ್ತಾನೆ. ಅ ಕೂಗು ಮಾರ್ಧನಿಸುತ್ತದೆ. ಅರಸನ ಆಜ್ಞೆಯನ್ನು ಪಾಲಿಸುವದಕ್ಕಾಗಿ ಸೈನಿಕರು ಆ ಹುಡುಗನನ್ನು ಕೊಲ್ಲಲು ಆಯುಧಗಳನ್ನು ಹಿಡಿದು ಅರಮನೆಯ ತುಂಬಾ ಓಡಾಡಿಸಿ ಬೆನ್ನತ್ತಿ ಹೊಡೆಯುತ್ತಾರೆ. ಹುಡುಗ ಕೋಟೆಯ ಬಾಗಿಲನ್ನು ಒಡೆಯಲು ಪ್ರಯತ್ನಿಸುತ್ತಾನೆ. ಗೋಡೆ ಜಿಗಿದು ಪಾರಾಗಲು ಹವನಿಸುತ್ತಾನೆ. ಸೈನಿಕರೊಂದಿಗೆ ಸೆಣಸಾಡಿ ಸುಸ್ತಾಗಿದ್ದಾನೆ. ಪ್ರಾಣವನ್ನು ಹೇಗಾದರೂ ಮಾಡಿ ರಕ್ಷಿಸಿಕೊಳ್ಳುವುದಕ್ಕಾಗಿ ಹೊಂಚು ಹಾಕುತ್ತಾನೆ. ಅವನ ಪ್ರಯತ್ನವೆಲ್ಲ ಫಲಕಾರಿಯಾಗುವದೇ ಇಲ್ಲ. ಹುಡುಗ ಪ್ರಾಣದ ಹಂಗುದೊರೆದು ಏಕಾಂಗಿಯಾಗಿ ಸೈನಿಕರೊಂದಿಗೆ ಹೋರಾಡುತ್ತಾನೆ. ಬಾಗಲಾ ತಗಿರಪೋ ಎಂದು ಗಂಟಲು ಹರಿಯುವಂತೆ ಚೀರಿಕೊಂಡರೂ ಯಾರೂ ಬಾಗಿಲು ತೆಗೆಯುವದಿಲ್ಲ. ಹಸಿದ ಹೆಬ್ಬುಲಿಗಳ ಮಧ್ಯದಲ್ಲಿ ಹಸುವಿನಂತಾಗಿದ್ದ. ಮಧ್ಯದಲ್ಲಿ ಕೋಟೆಯ ಬಾಗಿಲು ಬಾಗಿಲದ ಅಕ್ಕ ಪಕ್ಕ ಕೋಟೆ ಗೋಡೆಯ ದೃಶ್ಯದ ಪರದೆ ಇನ್ನುಳಿದದ್ದು ಬಿಳಿ ಪರದೆ. ಅ ಪರದೆ ಮೇಲೆ ಮನುಷ್ಯಾಕೃತಿಗಳು ಹೋರಾಟ ಮಾಡುವ ದೃಶ್ಯದ ಪರದೆ ಮನಸ್ಸಿಗೆ ಗಾಢವಾದ ಪರಿಣಾಮ ಬೀರುತ್ತದೆ.
ಹುಡುಗ ಅಂಗಲಾಚಿ ಬೇಡಿಕೊಂಡರೂ ಅವರ ಹೃದಯ ಕರಗಲಿಲ್ಲ. ಇನ್ನು ಜೀವಕ್ಕೆ ಆಪತ್ತು ತಪ್ಪಿದ್ದಲ್ಲವೆಂದೂ ಭಾವಿಸಿ ಕೋಟೆಯ ಬಾಗಿಲು ತೆರೆಯದೇ, ಇದ್ದಾಗ ಹುಡುಗ ಕೋಟೆಯ ಗೋಡೆಯನ್ನು ಹಾರಿ ಬರಬೇಕೆನ್ನುವಷ್ಟರಲ್ಲಿ ಸೈನಿಕರು ಸುತ್ತುವರೆದು ತಮ್ಮ ಆಯುಧಗಳಿಂದ ಅವನನ್ನು ಇರಿದರು. ಹುಡುಗ “ಅಮ್ಮಾ” ಎಂದು ಜೋರಾಗಿ ಕೂಗಿಕೊಂಡ, ಆ ಹುಡುಗನ ದೇಹವು ಕೋಟೆ ಗೋಡೆಯ ಮಧ್ಯದಲ್ಲಿ ಅರ್ಧ ಒಳಗೆ ಅರ್ಧ ಹೊರಗೆ ಜೋತಾಡುತ್ತದೆ. ಈ ದೃಶ್ಯಕ್ಕೆ ರಂಗ ಪರದೆಗಳನ್ನು ಮತ್ತು ಬೆಳಕಿನ ವ್ಯವಸ್ಥೆಯನ್ನು ಅದ್ದೂರಿಯಾಗಿ ಮಾಡಿದ್ದರು. ಅರಮನೆಯ ದೃಶ್ಯದ ಪರದೆಗಳು ರೋಮಾಂಚನ ಹುಟ್ಟಿಸುವಂತೆ ಮಾಡಿದವು. ಪ್ರೇಮಕ್ಕಾಗಿ ಪ್ರಾಣವನ್ನೇ ಬಲಿಕೊಟ್ಟ ಯುವಕ ಒಂದು ಕಡೆಯಾದರೆ, ಬಡವ-ಶ್ರೀಮಂತರ ನಡುವಿನ ಅಂತರದ ಗೋಡೆ ಮನುಷ್ಯ ಜನ್ಮ ಇರುವವರೆಗೆ ನಿರಂತರವಾಗಿಯೇ ಇರುತ್ತದೆ ಎಂಬ ಮಾತನ್ನು ರಂಗ ಪರದೆಯ ಬಾಗಿಲು ಮತ್ತು ಗೋಡೆಗಳು ಸಾಂಕೇತಿಕವಾಗಿ ಪ್ರತಿಧ್ವನಿಸುತ್ತವೆ.
ನಾಟಕಗಳು ಸಾಮಾಜಿಕ, ಐತಿಹಾಸಿಕ, ಪೌರಾಣಿಕ, ರಾಜಕೀಯ ಮತ್ತು ಸಂಸ್ಕೃತಿಕ ಪರಂಪರೆಗೆ ಜೀವಂತ ಸಾಕ್ಷಿಯಾಗಿ ನಿಲ್ಲುತ್ತವೆ. ಪ್ರಯೋಗದಿಂದ ಪ್ರಯೋಗಕ್ಕೆ ಹೊಸತನವನ್ನು ನೀಡುತ್ತವೆ. ಜಗತ್ತಿನ ರಂಗಭೂಮಿಯಲ್ಲಿ ಮನುಷ್ಯ ನಿಮಿತ್ಯ ಮಾತ್ರ. ಸೂತ್ರವನ್ನು ತನ್ನೊಳಗೆ ಹಿಡಿದುಕೊಂಡು ಪರದೆಯ ಮೇಲೆ ತರುವವನು ಅವನೇ, ಪರದೆಯ ಹಿಂದೆ ಸರಿಸುವವನು ಅವನೇ, ನಾವಿಲ್ಲಿ ಕೇವಲ ನೆಪಮಾತ್ರ.

